
Цеберагӏи
 
Цеберагӏи
 
Хӏурматияв цӏалдолев!
 
Дуца кодобе босараб тӏехьалда цӏар буго «Инжил».
 
«Инжил» ккола Библиялъул – жугьутӏазул ва христианазул Хирияб Тӏехьалъул – цо бутӏа. Гьеб ккола азарго гӏанасеб мацӏалде буссинабурабги дуниялалда бищунго гӏемерал гӏадамаз цӏалулебги тӏехь. Гьелъ кӏудияб асар гьабуна гӏемерал халкъазул рухӏияб ва культурияб гӏумруялъе. Гьанже дуе рес щун буго гьеб магӏарул мацӏалда цӏализе.
 
Библия ккола азаргоялдаса цӏикӏкӏун соназ хъварал некӏсиял тӏахьал цолъизарун лъугьараб тӏехь. Гьеб гӏуцӏун буго кӏиго кӏудияб бутӏаялдасан. Тӏоцебесеб бутӏаялда – «Некӏсияб Къотӏиялда» – бицунеб буго Аллагьас дуниялги инсанги рижараб куцалъул, аварагзаби ритӏун, жиндирго рагӏи халкъалъе Гьес загьир гьабураб куцалъул, Аллагь цо вукӏиналда тӏоцебе божараб халкълъун лъугьараб жугьутӏ халкъалъухъе Муса аварагасдалъун Аллагьас Къанун рещтӏинабиялъулги хӏакъалъулъ. Гьеб киналъулго хӏакъалъулъ «Некӏсияб Къотӏиялда» бугеб щуго тӏехьалда Тавратилан абула.
 
«Некӏсияб Къотӏиялъул» хадусел тӏухьдузда бицунеб буго Къануналъул амруязе гӏадамал чанцӏулго хилиплъиялъул. Гьел битӏараб нухде ккезаризе Аллагьас гӏадамазухъе аварагзаби ритӏана, амма гӏемерисел божичӏо аварагзабазул рагӏуда. Муса аварагги гьоркьов ккун, Аллагьасда ва иман лъураб халкъалда гьоркьоб гьабун букӏараб Къотӏи хвезабулаан гьез. Аварагзабаз гӏадамазда бицунеб букӏана иман лъуразулгун Аллагьас Цӏияб Къотӏи гьабулеб заман бачӏине бугин ва гӏадамазухъе цӏакъго кӏудияв авараг ва абадияв парччахӏ – Масихӏ – витӏизе вугин.
 
Кӏиабилеб бутӏаялда – «Инжилалда» – христианаз абула «Цӏияб Къотӏийилан». Гьеб хъван буго грек мацӏалда. «Инжилалда» рехсон ругел лъугьа-бахъинал ккана кӏиазарго соналъ цере. Доб мехалда Рималъул империялъул кверщаликь букӏараб Палестинаялда гьавуна Гӏиса Масихӏ. Гьенир рукӏарал жугьутӏаз цӏунана жидерго умумузул динги гӏадаталги. Гьел божулаан, аварагзабаз цебеккунго бицухъе, Аллагьас гьезухъе Масихӏ витӏизе вукӏиналда ва, чияр кверщелалдаса жалги хвасар гьарун, Масихӏ парччахӏлъун лъугьине вукӏиналда. Амма Гӏиса дуниялалде вачӏиналъул букӏана жеги тӏадегӏанаб мурад – мунагьалъулги хвалилги кверщелалдаса гӏалам хвасар гьаби.
 
«Инжилалде» гьоркьобе уна 27 тӏехь. Тӏоцебесеб ункъо тӏехьалда цӏар буго «Рохалил хабар». Гьел тӏухьдуз бицунеб буго Гӏисал гӏумруялъулги, гьесул муридазулги тушбабазулги, гӏадамазе гьес гьарурал насихӏатазулги, рихьизарурал мугӏжизатазулги, гьев хвеялъулги ва хваралъуса вахъиналъулги хӏакъалъулъ. Гьаб ункъабго тӏехь хъван буго Гӏисал ункъо муридас – Матфейица, Маркица, Лукаца ва Иоанница. Гьел рукӏана гьеб кинабго жидер беразда бихьарал яги бихьараз бицунеб рагӏарал гӏадамал. «Рохалил хабаралъул» ункъабго тӏехьалда батӏи-батӏияб рахъалдасан бицунеб буго Гӏисал гӏумруялъул хӏакъалъулъ. Цо-цо бакӏалда дандеккола ункъазго хъвараб жо, цо-цо бакӏаздайин абуни цоялъ цояб камиллъизабула.
 
Хваралъуса вахъинавун Гӏиса зобалазде восун аралдаса хадуб гьесул муридазул букӏараб гӏумруялъул бицунеб буго «Чапарзабазул ишал» абураб тӏехьалда. Гьеб хъвана цо «Рохалил хабаралъулги» авторлъун кколев Лукаца. Гьев вукӏана тӏехьалда рехсарал гӏемерисел лъугьа-бахъинал жиндир беразда рихьарав ва гьезулъ гӏахьаллъарав чи. «Чапарзабазул ишал» абураб тӏехьалда аслияб къагӏидаялъ бицунеб буго Гӏисал чапарзаби Пётрил ва Павелил хӏакъалъулъ. Бищунго цӏикӏкӏун гьев кӏиясго хӏаракат бахъана Гӏисал хӏакъалъулъ хабар тӏибитӏизабизе, гьесул хӏалкӏолъиялдалъун гьез рихьизаруна гӏемерал мугӏжизатал.
 
Гӏисаде иман лъуразухъе чапарзабаз кагътал хъвана, Гӏисаца бицунеб букӏараб гьезда бичӏчӏизабун, Аллагьасде руссарал гӏадамал кин хьвадизе кколелали насихӏатал гьарун. Нахъе цӏунун хутӏун бугеб гьединаб къоло цо кагъат «Инжилалъул» тӏехьалда лъун буго. «Чапарзабазул ишал» абураб тӏехьалъги гьел кагътазги нилъеда бицуна тӏоцере Гӏисада нахърилълъарал, доб заманаялда жидер хӏакъалъулъ христианалин абизе байбихьарал, гӏадамазул гӏумру кинаб букӏарабали.
 
«Инжилалъул» ахирисеб, къоло анкьабилеб, тӏехь ккола «Иоанние Аллагьас загьир гьарурал ишал». Гьеб тӏехьалда бицунеб буго дуниял ахирлъараб мехалда ккезе бугебщиналъул хӏакъалъулъ.
 
Кӏиазарго соналъ цебего хъвараб «Инжилалда» ратула гьанжесеб гӏелалъул гӏадамазда ричӏчӏуларел бакӏал, жеги рагӏичӏел калимаби. Гьединлъидал тӏехьалъул ахиралда кьун буго ричӏчӏизе захӏматал рагӏабазе баян. Цӏалдолесда гьенирго ратила тӏехьалда рицарал аслиял лъугьа-бахъинал ккарал бакӏазул картаби.
 
Цӏализе бокьараб бакӏ батизе бигьалъиялъе Библиялъул текст ХIII гӏасруялда бутӏрузде бикьун букӏана, ХVI гӏасруялда щибаб бетӏер аятазде бикьун, гьезие номерал кьуна. Магӏарул цӏалдолезе бигьалъиялъе гӏисинал бутӏрул ратӏа гьарун, гьезиеги цӏарал кьун руго.


 
Библия таржама гьабиялъул институталъ 1996 соналда магӏарул мацӏалда басмаялде бахъана «Инжилалъул» цо бутӏалъун кколеб «Маркица бицараб Рохалил хабар». 2000 соналда цӏалдолезухъе щвана цоги тӏехь, гьелда жанир руго «Лукаца бицараб Рохалил хабар» ва «Чапарзабазул ишал». 2005 соналда бахъана «Сулайман аварагасул гӏакъилал рагӏаби» абураб тӏехьги. Гьеб ккола «Некӏсияб Къотӏиялъул» цо бутӏа.
 
«Инжил» таржама гьабиялъул иш рагӏалде бахъана Библия таржама гьабиялъул институталъул хӏалтӏухъабазулги, Библиялъул цолъарал обществабазул ва Дагъистаналъул гӏалимзабазулги гӏахьалаб хӏаракатчилъиялдалъун. Таржамаялда тӏад гьел хӏалтӏана 1990 – 2007 соназда. Гьаниб баркала кьезе бокьун буго гьаб тӏехь магӏарул мацӏалде буссинабиялъе квербакъи гьабураб Россиялъул гӏелмабазул академиялъул Дагъистаналъул гӏелмияб централъул Мацӏалъул, литератураялъул ва искусствоялъул институталъе.
 
Тӏехь басмаялде бахъаразул хьул буго гьаб таржамаялъ магӏарул халкъалъул рухӏияб гӏумруялда жаниб цо бегьулеб бакӏ кквелин.
 
Библия таржама гьабиялъул институталъ авар мацӏалда басмаялде бахъизе хӏадур гьабулеб буго Библиялъул тӏоцебесеб тӏехь – «Байбихьи».


 
Библия таржама гьабиялъул институт

Румазухъе Павелил кагъат
 
Павел чапар гьавуна Гьитӏинаб Азиялъул Тарс шагьаралда нилъер эраялъул I гӏасруялъул авалалда. Жугьутӏазул диналъул киналго тӏалабал кьуричӏого тӏуразаризе ругьун гьавун вукӏана эбел-инсуца. Динияб лъай босана Иерусалималда цӏалун. Гӏиса Масихӏица жиндирго вагӏза-насихӏат гьабулеб мехалда Павелида гьев лъалев вукӏун ватиларо. Гӏисал муридазул хӏаракатчилъиялдехун тушманлъи лъазабуна гьес, Гӏисал дин тӏибитӏизабиялде данде вагъана. Амма нухда унелъул тохлъукьего гьесда цеве тӏамуна Гӏиса. Гьелдаса нахъе Павел божана Исраилил халкъ ва тӏолабго гӏалам хвасар гьабизе витӏарав Гӏиса Масихӏ вукӏиналда. Павелица Рималъул империялда гӏемерал сапарал гьаруна, киса-кибго гьес тӏибитӏизабулеб букӏана Гӏиса Масихӏил хӏакъалъулъ Рохалил хабар. Павел чапарас гӏемерал шагьаразда гӏуцӏана иман лъуразул жамагӏатал. Император Нероница христианазда дандечӏарал тадбирал гьаризе байбихьараб мехалда, гьев Рималда чӏвана. Гьев чӏаго вугеб мехалда Павел чапарасда нахърилълъарал гӏадамал гӏемер рукӏинчӏо. Жугьутӏазда гьоркьорги христианазда гьоркьорги гьесул тушбаби цӏикӏкӏун рукӏана гьебмехалъ. Гьедин букӏаниги, Павелица гьабураб динияб малъа-хъваялъ бергьенлъи босана.
 
Батӏи-батӏиял шагьаразда ругел иман лъуразул жамагӏатазде хъварал руго гьесул гӏемерисел кагътал.
 
Румазухъе битӏараб гьаб кагъат Павел чапарас хъван батизе ккола Грециялъул Коринф шагьаралда вугеб заманаялда, нилъер эраялъул I гӏасруялъул 50-абилел соназул ахиралда. Кагътил мурад буго живго гьениве вачӏиналде Рималъул (румазул) иман лъуразул агьлу хӏадур гьаби. Кагътида Павелица гӏатӏидго баян гьабулеб буго христиан дин жинда кин бичӏчӏулебали ва иман лъуразда кин хьвадизе тӏадаб бугебали. Гьес хъвалеб буго, «гӏицӏго божи-иманалъухъ балагьун гурони инсан Аллагьас ритӏухъ гьавуларилан». Бичӏчӏизабулеб буго тӏолабго гӏалам – Аллагь цо вукӏиналда доб заманаялда божулел рукӏарал жугьутӏалги ва гӏемерал аллагьзабазе лагълъи гьарулел рукӏарал цогидал халкъалги – Аллагьасда цере ритӏухълъизе кколин, гьел киналгоги мунагьалъул кверщаликь ругелъул.
 
Павелица гьезие насихӏат гьабулеб буго Мусал къануналъул тӏалабал тӏуразариялдалъун гурин Аллагьасдаги инсанасдаги гьоркьоб рекъел лъугьунеб, гьелъие къваригӏунин божи-иманги ва Гӏиса Масихӏиде цолъараб гӏумруги. «Жугьутӏазулги цогидал халкъазулги хӏакъалъулъ, батӏалъи гьечӏого, абулеб буго гьедин. Цохӏо Бетӏергьан киназулго Бетӏергьан ккола», – ян хъван буго гьес.
 



1 бетӏер
 


Саламалъул рагӏаби
 
11Гьаб кагъат битӏулеб буго чапарлъун тӏаса вищарав ва Аллагьасдасан рещтӏараб Рохалил хабар лъазабизе тарав Павелица – Гӏиса Масихӏил лагъас.
 
2Гьеб буго аварагзабазухъе рещтӏарал Тӏухьдузда цебеккунго Аллагьас загьир гьабизе рагӏи кьун букӏараб Рохалил хабар+. 
3-4Инсан хӏисабалда Давудил наслуялъул васлъун кколев, Илагьияб Рухӏалъул рахъалъ босани, кӏудияб къудраталъ хваралъуса вахъинавидал, Аллагьасул вас вукӏин загьирлъарав нилъер Тӏадегӏанав Гӏиса Масихӏил хӏакъалъулъ хабар буго гьеб+. 
5Гьесдалъун щвана дие баркат ва гьесие гӏоло киналго халкъазул гӏадамал божи-иманалдалъун Аллагьасе мутӏигӏлъейилан ахӏизе чапарлъи+. 
6Гӏиса Масихӏил умматлъун лъугьине ахӏаразда гьоркьор руго нужги.
 
7Нилъер Эмен – Аллагьасул ва Тӏадегӏанав Гӏиса Масихӏил баркатги саламги лъеги Рималда ругел киналго Аллагьасе рокьулел гӏадамазда, иман лъуразул агьлулъун лъугьине Аллагьас тӏаса рищаразда!+


 

Павел чапарасе Рималде ине бокьун буго
 
8Бищунго цебе – тӏолабго дуниялалда нужер божи-иманалъул цӏар тӏибитӏун бугелъул, Гӏиса Масихӏги рехсон, дирго Аллагьасе рецц гьабула дица+. 
9-10Жиндир Васасул хӏакъалъулъ Рохалил хабар тӏибитӏизабун, ракӏ-ракӏалъго дица хъулухъ гьабулеб бугев Аллагьасда лъала: щибаб дир дугӏадулъ кидаго ва нахъаса къотӏичӏого рехсола нуж. Дица Аллагьасда гьарула, гьесие бокьани, гьанжегӏаги нужехъе вачӏине рес ккагиян++.
 
11Дир гъира буго нуж рихьизе. Бокьун буго цо илагьияб хазина нужее бикьизе – нуж къвакӏун чӏезе, 
12нижерги нужерги божи-иманалъ нилъер ракӏбатизабизе. 
13Цогидал халкъазухъе араб мехалъ гӏадин, гьениб нужер гъотӏодасаги пихъ бетӏизе гӏоло, нужехъе вачӏине чанго нухалъ дица къасд гьабураблъиги нужеда лъачӏого хутӏизе бокьун гьечӏо, вацал, дие. Амма гьанжелъизегӏан дие квалквал ккана+.
 
14Дун налъулавлъун ккун вуго адаб бугелги гьечӏелги халкъазул, лъай бугелги жагьилалги халкъазул+. 
15Гьединлъидалин нужеда, ай Рималда ругезда, гьоркьоб Рохалил хабар тӏибитӏизабизе дие цӏакъ бокьун бугеб.


 

Кагътил аслияб пикру
 
16Дун тӏубанго божула Рохалил хабаралда. Киналго иман лъуралал – цин жугьутӏал, цинги цогидал халкъал – хвасарлъизарулеб илагьияб къудрат буго гьеб+. 
17Гьелъ загьир гьабула, гӏицӏго божи-иманалъухъ балагьун гурони, инсан Аллагьас ритӏухъ гьавуларевлъи. Тӏухьдузда хъван бугелъул: «Ритӏухъав инсан жиндирго божи-иманалдалъун чӏаго хутӏила»+.


 

Аллагьасда цере киналго гӏадамазул мунагьал
 
18Зобалаздасан Аллагьасул ццин рещтӏунеб буго жидер квешал ишаздалъун хӏакъабщинаб чӏинтӏизабулел гӏадамазул щибаб квешлъиялдеги пасалъиялдеги+. 
19Жив вукӏин гьес загьир гьабун, гьезухъе щун бугелъулха Аллагь лъаялъул гӏелму+. 
20Аллагь вихьунгутӏиялъул хӏикмат дуниял бижаралдаса нахъего якъинго загьирлъана, кинабго загьирлъана гьес бижанщиналдалъун. Гьеб хӏикмат ккола гьесул абадияб къудратги Бетӏергьан вукӏинги. Гьединлъидал гьездаса гӏайиб кибе инеб? 
21Аллагь вукӏин лъаниги, гьесие цӏар-рецц гьабичӏо гьез. Гьезул гьодорал пикраби гӏадада ана, гӏакълу гьечӏолъиялъ гьезул ракӏалги бецлъизаруна+. 
22Жал гӏакъилал ругилан чӏаниги, гӏабдалзаби ратана гьел+. 
23Хвел гьечӏев Аллагьасе гьабичӏого, гьез гӏибадат гьабуна холел-унел гӏадамазул, хӏанчӏазул, ункъхӏатӏилал хӏайваназул ва ракьалдасан шурулел жалазул суратазе. 
24Гьеб сабаблъун Аллагьас гьел кьуна жидерго рекӏелъ рижарал хъубал къасдазул кверщаликье, – гьединлъидалин жидерго чурхдуздалъун гьез цоцазе хъублъи гьабулеб бугеб. 
25Аллагьасул хӏакъаб рагӏи гьез гьерсихъ хисана. Кинабго жинца бижарасе гьабичӏого (Абадияб рецц гьесие, амин!), гьес бижаралъе гьабуна тӏагӏатги гӏибадатги. 
26Гьеб сабаблъун Аллагьас гьел кьуна инжитал къасдазул кверщаликье. Гьезул гьениб руччабазгицин, чӏужугӏаданалъе тӏабигӏиябги хисун, хӏалтӏизабулеб буго тӏабигӏияб гуребаб+. 
27Гьединго бихьиналги, руччабазулгун бусен цолъиги рехун тун, жалго жидедего хӏасрат бергьун лъугьунел руго. Бихьинчияс бихьинчиясдехун хъублъи гьабун, гьез жидедаго тӏаде цӏалеб буго гьеб къосин сабаблъун жалго мустахӏикълъараб тамихӏ. 
28Аллагь лъаялъул гӏелму гӏадахъ босизе бокьичӏелъул, гьес гьел кьуна пасалъиялъул кверщаликье, – гьабизего бегьулареб жо гьез гьабизе. 
29Кина-щинабго пасалъиялъулги, квешлъиялъулги, хъантӏиялъулги, ццидалги цӏун руго гьел. Жахӏда-хӏусудги, чӏвай-хъвейги, дагӏба-къецги, хӏилла-рекӏкӏги, инжитлъиги цӏикӏкӏун буго. 
30Гьез мацӏ гьабула, нахъасан гаргадула, Аллагьги гьезда рихун вуго. Гьел чанкӏкӏунги руго, чӏухӏунги руго. Жалго жидецаго реццизе ва квешлъи ургъизе махщелги буго гьезул, эбел-инсухъги гьел гӏенеккуларо. 
31Гьезда намус гьечӏо, рекӏелъ гурхӏел гьечӏо, рахӏмуги гьечӏо+. 
32Гьедин хьвадарав чи чӏвазе кколилан Аллагьасул амру букӏин лъаниги, жидецаго квешлъи гьабураб гӏечӏого, гьеб гьабулел цогидалги реццула гьез+.
 

 

 




2 бетӏер
 


 

Аллагьас суд гьабила
 
21Ле, чияда гӏайиб чӏвалев чи, щив мун ватаниги, дуда тӏаса гӏайиб кибего унаро. Цогидазда гӏайиб чӏвалеб бугони, дудаго гӏайиб чӏвалев чи ккола мун. Цогидазда гӏайиб чӏвалаго, дуцагоги гьабулеб бугелъул гьебго жо+. 
2Нилъеда лъала гьедин хьвадулел гӏадамазе Аллагьасул тамихӏ ритӏухъаб букӏин. 
3Ле, цогидазда гӏайибги чӏван, гьебго жо дуцаго гьабулев чи, дуда ракӏалде кколищ Аллагьасул тамихӏалдаса ворчӏилилан? 
4Аллагь цӏоб гӏатӏидав, гурхӏел-рахӏму бугев ва сабруяв вукӏиналъищ дур рекӏелъе хӏинкъи лъугьунеб гьечӏеб? Аллагьасул цӏобалъ мун тавбуялде гьесизавулев вукӏин лъаларищ дуда+?
 
5Амма дур чанкӏкӏиялъги ракӏбицалъиялъги дулъго цӏикӏкӏинабулеб буго Аллагьасул ццин бахъин. Гьеб дуда лъала Аллагьасул ритӏухъаб тамихӏги ццин бахъинги загьирлъулеб къоялъ+. 
6Щивав чиясул ишазда рекъон гьабила Аллагьас хӏукму+. 
7Лъикӏлъи гьабиялда тӏадчӏеялдалъун лъикӏаб цӏарги, шапакъатги, хвелгьечӏолъиги тӏалаб гьабурасе гьес абадияб гӏумру насиб гьабила. 
8Жидеего пайдаялъе хӏалтӏулезде ва, хӏакъабщиналъухъ гӏенеккичӏого, квешабщиналъухъ гӏенеккаразде Аллагьасул ццин гьалаглъила. 
9Жугьутӏаздаса байбихьун цогидал халкъазде щвезегӏан гӏадамазда гьоркьоса квешлъи гьабунщинасе – гӏазабги гӏакъубаги!+ 
10Жугьутӏаздаса байбихьун цогидал халкъазде щвезегӏан гӏадамазда гьоркьоса лъикӏлъи гьабунщинасе – цӏарги, реццги, саламалъиги!+ 
11Аллагьасул цӏадираби ритӏухъал ругелъулха!+
 
12Мусал Къанун лъалелдего мунагь гьабурасе тамихӏ гьабула Къануналде балагьичӏого, Къанун лъан хадуб мунагь гьабурасе тамихӏ гьабула Къануналде балагьун+. 
13Къанун цӏалулеб рагӏараб гӏоларо, гьелда рекъон хьвадизеги ккола – Аллагьас ритӏухъавлъун рикӏкӏине+. 
14Къанунго лъаларел гӏадамаз, Къанун лъачӏониги, жидерго гӏакълу нахъгӏунтӏун тӏуразарула Къануналъул амруял. 
15Къануналда бугебаб жидер рекӏелъ хъван бугеблъи бихьизабула гьезул намусалъ: гьезулъ рижула цо-цо мехалда жидедаго гӏайиб чӏвалел, цо-цо мехалда жалго ритӏухъ гьарулел пикраби. 
16Дица тӏибитӏизабулеб бугеб Рохалил хабаралда рекъон, Масихӏ Гӏисадалъун Аллагьас суд гьабулеб къоялъ къватӏир чӏвазарила киназулго балъгоял къасдал.


 

Аллагьасда цере жугьутӏазул мунагьал
 
17Мун жугьутӏав вугилан рикӏкӏуна дуца, Къануналъ мун хвасар гьавилилан ракӏчӏун вукӏуна, Аллагь нижехъан вугилан веццардула,+ 
18дуда лъала гьесул амруял кинал ругелали, Къануналдалъун битӏараб нух тӏаса бищизеги ругьунлъана мун. 
19Дур ракӏчӏун буго бецал чагӏи дуца хадур цӏалел ругин, бецӏлъуда ругезе канлъиги кьолеб бугин,+ 
20гӏакълу гьечӏел кантӏизарулелги ругин. Дуда лъикӏго лъалин кинабго гӏелмуги хӏакъабщинабги жиндилъ камиллъараб Къанун. 
21Дуца цогидазда малъула – дудаго щайха малъулареб? Цӏогьодугейилан малъула – мунго щайха цӏогьодулев+? 
22Хъахӏбалъи гьабугейилан абула – дуцаго щайха хъахӏбалъи гьабулеб? Гьересиаллагьзаби дуда рихарал руго – гьел жанир ругел храмал щайха дуца талавур гьарулел? 
23Дуе Къанун рещтӏун бугилан веццарула мун, амма дуца гьеб Къанун хвезабула ва гьелдалъун Аллагь хӏакъир гьавула. 
24Тӏухьдузда хъван бугелъул: «Нуж сабаблъун мажусияз Аллагь какулев вуго».
 
25Сунат гьабиялъул дуе пайда буго, Къануналъ малъухъе мун хьвадулев вугони. Дуца Къанун хвезабулеб бугони, сунатго гьабичӏев гӏадинав чи гурищ мун кколев+? 
26Цогидал халкъазул чи Къануналъ малъухъе хьвадулев вугони, сунат гьабурав чи гӏадин къабул гьавуларищ Аллагьас гьевги+? 
27Чорхол лага къотӏун сунат гьабичӏониги, Къануналда рекъон хьвадулел цогидал халкъазул гӏадамаз гӏайиб чӏвала дуда, хъвараб Къанунги рещтӏарав, сунатги гьабурав, амма Къануналда рекъон хьвадуларев чи вугилан+. 
28Чорхол лага къотӏун сунат гьабуравщинав ва тӏасан вихьизе жугьутӏавилан кколевщинав чи жугьутӏав гуро+. 
29Унго-унгояв жугьутӏав ккола жаниса жив жугьутӏавлъунги вугев ва жиндир рекӏелъ, Къануналъул хӏарпаздалъун гуреб, Илагьияб Рухӏалдалъун сунатги гьабурав чи. Гьединав чиясе рецц, гӏадамаздасан гуреб, Аллагьасдасан букӏуна+.
 

 

 




3 бетӏер
 
 
31Гьедин батани, жугьутӏал цогидал халкъазул гӏадамаздаса сундалъунха тӏокӏал ругел? Сунат гьабиялъул пайда бугебищ+? 
2Бугебха, бугизеги батӏи-батӏияб пайда буго! Тӏоцебесеб – Аллагьас жиндирго рагӏул божилъи жугьутӏазде гьабуна. 
3Гьезул цо-цояз гьеб божилъи хвезабуни? Гьезул божуда рекӏкӏ сабаблъун, Аллагьас жиндирго рагӏи хвезабулебищ+? 
4Киданиги гьабуларо! Аллагьас киданиги хвезабуларо жиндирго рагӏи, хӏатта киналго гӏадамал гьерсихъабилъун лъугьанигицин. Тӏухьдузда хъван буго: «Щиб Дуца абуниги, гьеб хӏакъаб букӏина, Дуде гӏайиб гӏунтӏизабурасдасаги Мун бергьина».
 
5Нилъер квешал ишаз Аллагьасул ритӏухълъи якъинго загьир гьабулеб бугони, гьелда щибиланха абилеб? Нилъее тамихӏ ритӏухъго гьабулеб гьечӏин Аллагьасиланищ абилеб? (Дица гьеб гьикъулеб буго инсанасулаб гӏакълуялда нахъвилълъун.) 
6Гьедин абизе бегьуларо! Гьедин бугони, Аллагьас гӏаламалъего суд кин гьабилеб?
 
7Дир квешал ишаз Аллагьасул хӏакъикъат жеги цӏикӏкӏун загьир гьабулеб бугони, гьелдалъун Аллагьасе реццги жеги цӏикӏкӏунеб бугони? Гьеб сабаблъун мунагьалъукье кканилан Аллагьас дие тамихӏ гьабизе бегьилищ+? 
8«Гьедин батани, рачӏаха квешлъи гьабизе, цинги гьеб лъикӏлъиялде сверизе!» – ян абизе бегьилищ? (Цо-цо дун какизе бокьарал гӏадамаз хӏакъикъаталдаги абула дица гьедин гьабизе малъулеб бугилан. Гьезие насиблъила мустахӏикъаб тамихӏ!)+


 

Аллагьасда цере тӏолабго гӏаламалъул мунагьал
 
9Нижее, жугьутӏазе, тӏокӏлъи гьечӏебищха? Гьечӏо! Дица бичӏчӏизабунагури, жугьутӏалги цогидал халкъалги – киналго мунагьалъул кверщаликь ругилан+. 
10Тӏухьдузда хъван буго:
 
«Цониги муъминчи гьечӏо,
 
цохӏониги гьечӏо.
 
11Цониги бичӏчӏулев чиги гьечӏо,
 
лъицаниги Аллагь валагьулев гьечӏо.
 
12Киназго Аллагьасде мугъ рехун буго,
 
киналго квешлъун руго.
 
Лъикӏлъи гьабулев чиго гьечӏо,
 
цохӏониги гьечӏо.
 
13Рагьараб хобалда релълъуна гьезул мукъулукъ,
 
гьезул мацӏалтӏаги гьереси буго.
 
Борхьил загьру буго гьезул кӏутӏбузда.
 
14Ццидалги хьандеялъулги цӏун буго гьезул кӏал.
 
15Би гӏодобе тӏезе гӏедегӏула гьезул бохдул,
 
16Гьел щванщиналъуб чӏунтиги чӏунтелалги руго.
 
17Ракълил нух лъаларо гьезда+.
 
18Аллагьасукьа хӏинкъизе бокьулеб гьечӏо гьезие».
 
19Кинабго Къануналъ абулеб бугебщинаб Къануналда рекъон хьвадулезе бихьизабураб букӏин лъала нилъеда, – гьединлъидал жинда гӏайиб гьечӏилан лъицаниги кӏал ричӏизе бакӏ гьечӏо, Аллагьасда цебе тӏолабго гӏаламалда гӏайиб чӏвалеб буго гьелъ. 
20Къануналъ малъухъе хьвадунилан цониги чи Аллагьас ритӏухъавлъун рикӏкӏунаро. Нилъер мунагь щиб жояли бихьизаби гурони, цоги щибха гьелдаса бугеб+?


 

Масихӏиде божи-иман – хвасарлъиялде нух
 
21Амма гьанже нилъее рагьана гьеб, Къануналъухъго балагьичӏого, Аллагьасда цере ритӏухълъулеб нух. Къануналъги аварагзабазги цебеккунго бицун букӏараб нухин гьеб+. 
22Гӏиса Масихӏиде иман лъеялдалъун Аллагьас насиблъизабураб ритӏухълъи ккола гьеб. Щивниги ватӏа гьавичӏого, кинавго иман лъурав чиясе загьирлъана гьеб нух. 
23Киналго мунагьалъукье ккун рукӏана, киналго махӏрумлъун рукӏана Аллагьасдасан рещтӏараб Нуралдаса+. 
24Цинги, Гьесул баркат лъун, чӏобого щвана нилъее Аллагьасда цере ритӏухълъи. Масихӏ Гӏисадалъун рецӏел щведалин гьел ритӏухълъарал+. 
25Аллагьас гьев къурбанлъун гьавуна, гӏадамазул мунагьал гьесул биялдалъун ва гьесде иман лъеялдалъун чуризе. Цебе, жинца гьел хӏехьон рукӏараб заманалда, гьез гьарурал мунагьазда тӏасаги лъугьун, жиндирго ритӏухълъи загьир гьабуна Аллагьас+. 
26Живго ритӏухъав вукӏин ва Гӏисаде иман лъурал гӏадамал жинца ритӏухъ гьарулеллъиги бихьизабуна гьес гьанже. Гьеле гьедин загьир гьабуна Аллагьас живго ритӏухъав вукӏин.
 
27Сундасаха гьанже нилъ чӏухӏизе бегьулел? Сундасаниги чӏухӏизе бегьуларо. Чӏухӏизе жо щибха нилъер бугеб? Лъикӏал ишалищ? Гуро, – нилъерго божи-иман!+ 
28Мусал Къанун цӏуниялдалъун ритӏухълъичӏониги, божи-иманалдалъун инсан ритӏухълъулевлъи чӏезабулеб буго нижеца+. 
29Аллагь гӏицӏго жугьутӏазул Аллагьищ? Цогидал халкъазулги Аллагь гурищ гьев? У, цогидал халкъазулги Аллагь вуго гьев+. 
30Аллагь цо вуго, сунат гьабуравги божи-иманалдалъун ритӏухълъизавулев, сунат гьабичӏевги – гьединго божи-иманалдалъун ритӏухълъизавулев+. 
31Божи-иманалъе гӏоло Мусал Къанун нахъчӏвалебищха нилъеца бугеб? Гьечӏо! Къанун гучлъизабулеб буго нилъеца+.
 

 

 




4 бетӏер
 


 

Ибрагьимил гӏумруялдаса мисал
 
41Нилъер зурияталъул эмен Ибрагьимил хӏакъалъулъ щибилан нилъеца абилеб? Щиб гьесие загьирлъараб? 
2Ибрагьим жиндирго лъикӏал ишаздалъун ритӏухълъаравани, Аллагьасда цеве гурев, гӏадамазда цеве чӏухӏизе бегьилаан гьев. 
3Тӏухьдузда щиб хъван бугеб? «Ибрагьим Аллагьасда божана, гьединлъидал гьес гьевги жиндие ритӏухъав чилъун рикӏкӏана»+.
 
4Сайигъат гуро хӏалтӏухъанасе кьолеб мухь – гьесие кколеб харж буго. 
5Амма инсанас, жиндирго ишазда гуреб, мунагьазул цӏуралги ритӏухъаллъун гьарулев Аллагьасде лъураб иманалда мугъчӏвалеб бугони, гьесул божи-иман сабаблъун, Аллагьас гьев рикӏкӏуна жиндие ритӏухъав чилъун+. 
6Ишазухъ балагьичӏого, ритӏухъал чагӏилъун рикӏкӏаразде Аллагьасул баркат рещтӏиналъул бицунаго, гьебго жо абулеб буго Давудицаги:
 
7«Гьардарал гурищ жидер мунагьги чурарал хӏакъалда тӏасаги лъугьарал чагӏи. 
8Гьардарав гурищ жиндир мунагь Бетӏергьанас бахчарав чи»+.
 
9Гӏицӏго сунат гьабуразейищха гьеб баркат щолеб, сунат гьабичӏезе щоларебищ? Дица бицана Ибрагьимил божи-иман сабаблъун рикӏкӏанин Аллагьас гьев жиндие ритӏухъав чилъун+. 
10Кида гьеб букӏараб – гьес сунат гьабилелдейищ, гьабун хадубищ? Сунат гьабун хадуб гуреб, сунат гьабилелдего букӏана гьеб. 
11Сунат гьабилелдего, божи-иманалъухъ балагьун, гьев ритӏухъ гьавуна Аллагьас. Ритӏухъав вукӏиналъул мугьру гӏадинаб гӏаламатлъун лъугьана цинги Ибрагьимил сунат. Иман лъуразда гьоркьоса киналго сунат гьабичӏезулги эменлъун лъугьана Ибрагьим, божи-иманалъухъ балагьун Аллагьас гьел ритӏухълъизаридал+. 
12Гьединго сунат гьабуразулги эмен вуго Ибрагьим. Сунат гьабурал рукӏин гуребги, гьел Ибрагьимил нухдасан ана, сунат гьабилелдего гьесулъ букӏараб божи-иман гьезулъги букӏиндал.
 
13Къанун цӏуниялдалъун гуреб, божи-иманалдалъун Ибрагьим ритӏухълъизавидал, гьаб дуниял нужее насиблъизабилин рагӏи кьун букӏана Аллагьас Ибрагьимиеги гьесул наслуялъеги+. 
14Гӏицӏго Къануналъ малъухъе хьвадулезе гьеб рагӏи кьун букӏарабани, божи-иманалъул щибго пайда букӏинароан, кьураб рагӏиги гӏадада ккелаан,+ 
15Къануналъ Аллагьасул ццин бахъинабулелъул, Къанун гьечӏеб бакӏалда такъсирги букӏунаро+.
 
16Гьединлъидал гьеб рагӏи кьеялъе сабаблъун божи-иман лъугьана ва гьел мустахӏикълъичӏеб сайигъатлъун букӏана. Гьедин кьураб рагӏи хвезабиларилан къотӏиги гьабуна Аллагьас Ибрагьимил наслуялъе: Къануналъ малъухъе хьвадулезе ва Ибрагьимил божи-иманалъул нух ккуразе. Нилъер киназулго эмен вуго гьев+. 
17Тӏухьдузда хъван бугелъул: «Дица мун гӏемерал халкъазул эменлъун гьавила». Гьес иман лъурав Аллагьасда цеве нилъер эмен вуго Ибрагьим. Хварал чӏаголъизарулев, гьечӏелъуса щибгоги букӏинабулев Аллагьин гьев!+
 
18Хьул къотӏараб мехалъги хьул лъун божана Ибрагьим Аллагьасда. Гьединлъидал гӏемерал халкъазул эменлъун лъугьана гьев: «Дур наслуялъул гӏадамал цӏвабигӏан гӏемер рукӏина», – ян Тӏухьдузда хъварабги ритӏухълъун+. 
19Нусго соналде вахунев вугев жиндир чорхол чӏаголъи хун букӏиналъул ва лъимер ургьиб хулулареб херлъиялде ян Сарат йикӏиналъул пикру гьабичӏого, божи-иман загӏиплъизе биччачӏо гьес+. 
20Аллагьас кьураб рагӏи холилан ракӏалдецин ккечӏого, божи-иманалъулъ щулалъана ва Аллагьасе рецц гьабуна. 
21Кьураб рагӏи тӏубазабизе къуват Аллагьасул букӏиналда щибго щаклъи гьечӏого божана. 
22Гьеле гьединлъидал Аллагьас «гьевги жиндие ритӏухъав чилъун рикӏкӏана»+.
 
23Гӏицӏго гьесул хӏакъалъулъ гуро хъван ругел «ритӏухъав чилъун рикӏкӏана» абурал гьел рагӏаби. 
24Аллагьас ритӏухъал чагӏилъун рикӏкӏине ругел ва Тӏадегӏанав Гӏиса хваралъуса вахъинавурав Аллагьасда божулел нилъер хӏакъалъулъгийин+. 
25Нилъер мунагьал чуриялъе гӏоло хвалде ана Гӏиса ва нилъ ритӏухълъизариялъе гӏоло Аллагьас чӏаголъизеги гьавуна+.
 

 

 




5 бетӏер
 


 

Божи-иманалдалъун ритӏухълъизаруна нилъ
 
51Божи-иманалдалъун ритӏухълъизарун ругелъул, нилъер Тӏадегӏанав Гӏиса Масихӏидалъун Аллагьгунги рекъана нилъ+. 
2Гьесдалъун кӏвана нилъеда божи-иман сабаблъун гьанже нилъее бугеб баркаталъе мустахӏикълъизе. Аллагьасул къудраталъулъ нилъееги гӏахьаллъи щвелилан бугеб хьулалдаса рохун руго нилъ+. 
3Гьелдаса гуребги, гӏазаб-гӏакъубаялдасаги рохун руго, гӏазаб-гӏакъубаялъ сабру кьолеблъиги лъан+. 
4Сабруялъ рачуна къо хӏехьеялде, къо хӏехьеялъ рачуна хьул лъеялде, 
5хьул гӏадада кколаро – нилъеде рещтӏинабураб Илагьияб Рухӏалдалъун Аллагьас нилъер рекӏелъе рокьи чвахизабулеб бугелъул+.
 
6Жеги нилъ загӏипго рукӏаго, Аллагьас болжал цӏараб заманалда, Масихӏ хвана мунапикъзабазул мунагьал сабаблъун. 
7Муъминчиясе гӏолоцин хвалде чи инадай? Лъикӏав инсанасе гӏоло холев чи вукӏинеги бегьула. 
8Амма Аллагьас бихьизабуна гьесие нилъ рокьулеллъи: мунагьазул цӏун нилъ ругеб мехалда, нилъее гӏоло хвана Масихӏ+.
 
9Гьесул би гӏодобе тӏедалин нилъ гьанже ритӏухълъарал. Аллагьасул ццидадасаги кигӏан цӏикӏкӏунха гьес нилъ хвасарлъизарилел!+ 
10Аллагьасул тушбабилъун нилъ рукӏараб заманалда, гьесул Вас хвей сабаблъун, рекъел ккана гьесдаги нилъедаги гьоркьоб. Рекъел ккун хадуб кигӏан цӏикӏкӏунха нилъ хвасарлъилел гьев чӏаголъи сабаблъун+. 
11Тӏадежоялъеги нилъ ракълиде рачарав нилъер Тӏадегӏанав Гӏиса Масихӏидалъун Аллагьас тӏуразарурал ишаздаса рохунги руго нилъ.


 

Адамги Масихӏги
 
12Гьаб дуниялалде мунагь цо инсан сабаблъун бачӏана, мунагь сабаблъун хвелги бачӏана. Киназго мунагь гьабидал, хвелги киназдего бачӏана+. 
13Мусал Къанун рещтӏиналдего букӏана дуниялалда мунагь. Амма Къанун гьечӏеб бакӏалда мунагь мунагьлъун рикӏкӏунаро+. 
14Адамидаса бахъараб Мусаде щвезегӏан киналго хвалил квачӏикь рукӏана, Адамица гӏадинаб мунагь гьабичӏелгицин. Нахъа вачӏине вугесул сипат-суратлъун вукӏана Адам+.
 
15Аллагьасул баркат мунагьалде данде кквезе бегьуларо. Цо инсанасул мунагь сабаблъун гӏемерал гӏадамал хвана. Кигӏан гӏемерав чиясеха баркат щвараб цо инсан, ай Гӏиса Масихӏ сабаблъун+. 
16Цо инсанас гьабураб мунагь Аллагьасул баркаталде данде кквезе бегьуларо. Цохӏо мунагьалдаса хадуб судги гьабуна, тамихӏги гьабуна. Амма гӏемерал мунагьазда хадуб, тӏубанго ритӏухълъизарун, баркатги рещтӏана. 
17Цо инсанас гьабураб цохӏо мунагь сабаблъун хвалие ханлъи щвараб батани, цо инсан, ай Гӏиса Масихӏ сабаблъун кигӏан гӏемерал гӏадамазеха парччахӏлъи щвезе бугеб! Гьарзаго Аллагьасул баркатги щварал ва чӏорого ритӏухълъизеги гьарурал гьел гӏадамазе чӏаголъи насиблъила+.
 
18Хӏакъикъаталдаги, цо инсанасул мунагь сабаблъун, гӏемерал гӏадамазе суд гьабуна. Гьединго, цо инсанасул лъикӏаб иш сабаблъун, киналго гӏадамал ритӏухълъана ва гьезие чӏаголъиги щвана+. 
19Аллагьасухъ гӏенеккичӏев цо инсан сабаблъун гӏемерал гӏадамал мунагьалъукье ккарал гӏадин, Аллагьасухъ гӏенеккарав цо инсан сабаблъун гӏемерал гӏадамал ритӏухълъизарила+. 
20Къанун рещтӏана такъсир цӏикӏкӏине. Амма мунагь цӏикӏкӏараб бакӏалда гӏемерго цӏикӏкӏана Аллагьасул баркатги+. 
21Инсан хвезавулеб мунагьалъ ханлъи гьабулеб букӏараб гӏадин, гьанже Аллагьасул баркаталъги ханлъи гьабила, нилъер Тӏадегӏанав Гӏиса Масихӏидалъун нилъ ритӏухълъизе ва абадияб гӏумруги насиблъизе+.
 

 

 




6 бетӏер
 


 

Мунагьалъе хвеялъул магӏна щиб?
 
61Цоги щиб дица абилеб? Аллагьасул баркат цӏикӏкӏине бокьани, церего гӏадин мунагьал гьаризе кколинищ? 
2Кколаро! Мунагьалъе хвана нилъ! Гьанжеги мунагьал гьаризе бегьилищ нилъеца+? 
3Яги нужеда кӏочонищ тараб Гӏиса Масихӏгун цолъизе нилъ лъадаца чурараб заман? Гьеле гьедин нилъги лъадаца чуридал, гьесул хвел нилъееги гӏахьалаблъун лъугьана. 
4Лъадаца чурун хвел гӏахьалаблъун гьабидал, гьесда цадахъ хабалъги рукъана нилъ. Инсул кӏудияб къудраталдалъун хваралъуса вахъинавурав Масихӏида релълъун, гьанже нилъедаги кӏола цӏияб гӏумру гьабизе+.
 
5Гьедин Масихӏил хвелалдалъун нилъ гьевгун цолъун ругони, гьайгьай, чӏаголъизариялдалъунги цолъила нилъ гьевгун+. 
6Нилъеда лъала цеве нилъелъ вукӏарав инсан гьесда цадахъ хъанчида ван хваравлъи – нилъелъ бугеб мунагьалъул къуват лъугӏизе ва мунагьалъул лагъзаллъун нилъ хутӏунгутӏизе+. 
7Хварав чиясда тӏад мунагьалъ ханлъи гьабуларелъулха!+
 
8Нилъ божула, Масихӏида цадахъ хведал, гьесда цадахъ чӏаголъизе рукӏиналдаги+. 
9Нилъеда лъала хваралъуса вахъинавурав Масихӏ тӏокӏав хвезе гьечӏевлъи. Хвалил кверщел хутӏичӏо гьесда тӏад+. 
10Гьев цо нухалда хвана, мунагьалъе хвана гьев. Гьанже гьев чӏаго вуго, Аллагьасда цеве чӏаго вуго+. 
11Гьедин нужецаги нужго рикӏкӏе, Масихӏиде цолъун, мунагьалъе хвараллъун, Аллагьасда цере чӏагояллъун.
 
12Гьединлъидал хвалил кверщаликь бугеб нужер чорхолъ мунагьалъ ханлъи гьабизе биччаге. 
13Нужер чорхол лугби мунагьалъул кверщаликье ккезе риччаге, квешлъи гьабизе квалквадулеб ярагълъун ккезе риччаге гьел. Хвел тӏаса инабун чӏаголъиялде рачарал Аллагьасда кодоре кье нужго ва ритӏухълъиялъе квалквадулеб ярагълъун нужер чорхол лугбиги кье+. 
14Мунагьалъ нужеда тӏад кверщел гьабизе бегьуларо, щайгурелъул Къануналъул кверщаликь гурел, Аллагьасул баркаталъул кверщаликь ругелъул нуж.


 

Ритӏухълъиялъул лагъзаллъун лъугьана нуж
 
15Щибха гьанже гьабизе кколеб? Къануналъул кверщаликь гьечӏого, Аллагьасул баркаталъул кверщаликь ругелъул, мунагьалищ гьарилел? Гьариларо! 
16Цо лъиениги мутӏигӏлъун, гьесие лагълъи гьабулеб бугони, хӏакъикъаталдаги нуж гьесул лагъзаллъун лъугьунеллъи лъаларищ нужеда? Нужее буго кӏиго нух: хвалде рачунеб мунагьалъе мутӏигӏлъи яги жиб сабаблъун Аллагьас инсан ритӏухълъизавулеб мутӏигӏлъи+. 
17Кидаялиго нуж мунагьалъул лагъзаллъун рукӏарал ратаниги, Аллагьасе рецц, нужеца ракӏ-ракӏалъ къабул гьабуна дица малъарабщинаб. 
18Нуж мунагьалдаса тархъанлъана ва ритӏухълъиялъул лагъзаллъун лъугьана+.
 
19Нужер напс жеги загӏипго бугелъул, нужеда гьеб дица гӏадатияб мацӏалда бицунеб буго. Нужер чорхол лугбуз хъублъиялъе, квешлъи-пасалъиялъе лагълъи гьабулеб букӏараб гӏадин, гьанже гьел тӏаме нуж рацӏцӏалъизарулев Аллагьасе лагълъи гьабизе. 
20Мунагьалъул лагъзаллъун ругеб заманалда рацӏцӏалъиялъул кверщаликьа рорчӏун рукӏана нуж. 
21Гьанже нужго намуслъулел дол ишаздаса щиб пайда ккараб нужее доб мехалда? Хвалдейин додинал ишаз рачунел! 
22Амма гьанже мунагьалдаса тархъанлъараб ва Аллагьасул лагъзаллъун лъугьараб мехалда нужее ккараб пайдаялъ хӏалалаб-бацӏцӏадаб гӏумруялде рачуна. Ва ахиралда абадияб гӏумруялдеги рачуна!+ 
23Хвел буго мунагьалъухъ кьолеб мухь, амма абадияб гӏумру буго нилъер Тӏадегӏанав Масихӏ Гӏисаде цолъарал нилъее Аллагьасул сайигъат+.
 

 

 




7 бетӏер
 


 

Къануналъе хвеялъул магӏна щиб?
 
71Дица бицунеб бугеб жо нужеда бичӏчӏила, вацал, Къанун щибали нужеда лъалелъул. Инсан чӏаго вугебгӏан заманалда гурони, Къануналъ гьесда тӏад кверщел гьабуларо. 
2Масала, Къануналъ лъади жиндирго росасдехун юхьун йикӏуна гьев чӏаго вугебгӏан заманалда. Гьев хваравго, гьей эркенлъула ригьнал рахъалъ Къануналъул рихьизарияздаса+. 
3Рос чӏаго вукӏаго гьей цогидасда цадахъ йигони, зина гьабулеб бугин гьелъилан абула. Амма рос хведал гьей эркенлъула Къануналъул кверщелалдаса. Цогидасе аниги, зина гьабулеб бугин гьелъилан абуларо+.
 
4Гьединго нужги хвана, вацал, гьеб Къануналъе, – Масихӏил чорхол лагалъун лъугьун, нуж цогидасухъе, ай хваралъуса вахъинавурасухъе, ине, цинги лъикӏал ишаздалъун Аллагьасе хъулухъ гьабизе+. 
5Мунагьаб напсалъ нилъеда тӏад кверщел гьабулеб букӏараб заманалда, Къануналъ квешал къасдазул къуват цӏикӏкӏинабулаан нилъер чурхдузулъ, нилъер ишаздалъун хвалие хъулухъги гьабулаан. 
6Амма кидаялиго нилъ асирлъуда чӏезарун рукӏараб мунагьалъе гьанже нилъ хун ругелъул, Къануналдаса эркенлъана, – хъван кьураб Къануналъ бихьизабураб басрияб нухдасан инчӏого, Рухӏалъ бихьизабураб цӏияб нухдасан ун, Аллагьасе гӏибадат гьабизе+.


 

Къанунги мунагьги
 
7Щибиланха гьанже абилеб? Къанун мунагьазул иццлъун кколиланищ абилеб? Абиларо! Къанун букӏинчӏебани, мунагь щиб жояли лъалароан дида. Масала, дида лъалароан, жахӏда-хӏусуд щиб жояли: «Жахӏда-хӏусуд гьабуге!» – ян абураб амру Къануналда батичӏебани+. 
8Гьеб амруги хӏалае ккун, мунагьалъ дир жахӏдаяб рекӏелъ рижизаруна цогидазул бугебщинаб диеги щвелародайилан абурал пикраби. Къанун гьечӏони, мунагь хвараб жо буго+. 
9Къанун гьечӏеб заманги букӏана дир гӏумруялъулъ, амма Къануналъул амру рещтӏараб мехалъ, мунагь чӏаголъана, дун хвана. 
10Амру рещтӏун букӏана дун чӏаголъизавизе, гьелъин абуни, дун хвалде вачана. 
11Амруялъ кьураб ресалдаса пайдаги босун, гьеб мунагьалъин дун гуккарав ва, амруги хӏалае ккун, дун хвезавурав. 
12Къанунги бацӏцӏадаб буго, Аллагьасул амруги бацӏцӏадаб, ритӏухъаб ва лъикӏаб буго.
 
13Лъикӏаб жоялъ дун хвезавуниланищ дица абулеб бугеб? Гьечӏо! Мунагьалъ гьабуна гьеб, гьедин жиндирго квешлъиги загьир гьабуна гьелъ. Мунагьалъ хвезавуна дун, лъикӏаб жоялдаса пайдаги босун. Гьединаб къагӏидаялъ Аллагьасул амруялъ квербакъана мунагь бищунго гӏасияб жо букӏин загьирлъизе.


 

Инсанасулъ лъикӏлъиги квешлъиги цоцалъ къеркьолеб буго
 
14Нилъеда лъала Къанун илагьияб букӏин, дунин абуни, холев-унев чи вуго, мунагьалъе лагълъун вичунги вуго. 
15Дидаго бичӏчӏулеб гьечӏо дие щиб бокьун бугебали. Диего бокьараб дица гьабуларо, рекӏее рихараб гьабун батула+. 
16Диего бокьулареб жо дица гьабулеб бугони, гьелъул магӏна ккола Къанун лъикӏаб жо букӏин дида бичӏчӏулеб бугеблъи+. 
17Хӏакъикъаталда дица гуро квешлъи гьабулеб, гьеб гьабула дилъ бугеб мунагьалъ. 
18Дида лъала дир напсалъ биччалеб гьечӏеблъи дица лъикӏлъи гьабизе: лъикӏлъи гьабизе дие бокьаниги, дихъа гьеб лъугьунаро+. 
19Дица гьабулеб бугеб иш доб дие гьабизе бокьун бугеб лъикӏаб иш кколаро. Дицаго гьабизе бокьун гьечӏеб квешлъиги гьабулеб буго дица+. 
20Гьединаб къагӏидаялъ диего бокьулареб жо дица гьабуни, гьеб дица гьабураблъун кколаро, дилъ бугеб мунагьалъ гьабула гьеб.
 
21Хӏасил, дие загьирлъана инсанасул хасият: лъикӏлъи гьабизе бокьараб мехалъ, квешлъи гьабун бахъун кколеб буго. 
22Аллагьасул Къануналдаса бохун букӏуна дир ракӏ. 
23Амма дида лъала дир чорхол лугбузул хасият батӏияб букӏин. Гьеб дир гӏакълуялда дандечӏола. Дир чорхол лугбузул гьеб хасият сабаблъун гьабураб мунагьалъул асирлъунги ккана дун+.
 
24Дидаса талихӏ къосарав чиго вугодай! Дун хвалде вачунеб чорхол хасияталдаса лъица дун хвасар гьавилев? 
25Нилъер Тӏадегӏанав Гӏиса Масихӏидалъун дун хвасар гьавулев Аллагьасе рецц!
 
Дир гӏакълуни Аллагьасул Къануналъул лагъ буго. Амма дир мунагьаб напс мунагьаб хасияталъул лагъ буго.
 

 

 




8 бетӏер
 


 

Иман лъурасул гӏумру
 
81Гӏиса Масихӏиде цолъаразе тамихӏ гьечӏо гьанже. 
2Гӏиса Масихӏидалъун чӏаголъизарулеб Рухӏалъул къануналъ тархъан гьавуна дун мунагьалъулги хвалилги къануналдаса+. 
3Нилъер мунагьаб напс загӏипаб бугелъул, Къануналда гьабизе кӏвечӏебги Аллагьас гьабуна. Инсанасул мунагьаб черхалда релълъараб черх бугев жиндирго Вас витӏана гьес мунагьал чуриялъе къурбанлъун. Гьедин тамихӏ гьабуна Аллагьас инсанасулъ бугеб мунагьалъе+. 
4Гьанже кӏола нилъеда Къануналъул киналго ритӏухъал амруял щвалде щун тӏуразаризе – нилъер мунагьаб напсалъе бокьухъе гуребха, Аллагьасул Рухӏалъ малъухъейин+.
 
5Жидерго мунагьаб напсалъе бокьухъе хьвадулел гӏадамазул гӏакълу мутӏигӏлъула гьезул напсалъе бокьулеб жоялъе. Амма Аллагьасул Рухӏалъ малъухъе хьвадулезул гӏакълу мутӏигӏлъула Рухӏалъе бокьулеб жоялъе+. 
6Мунагьав чиясул гӏакълуялъ гьев хвалде вачуна, амма Рухӏалъул кверщаликь бугеб гӏакълуялъ инсан абадияб гӏумруялде ва сах-саламалъиялде вачуна. 
7Мунагьаб гӏакълу Аллагьасда дандечӏола. Гьеб Аллагьасул къануналъе мутӏигӏлъуларо, мутӏигӏлъизеги кӏоларо гьелда+. 
8Жидерго мунагьаб напсалъе мутӏигӏлъулел гӏадамаздаса Аллагь разилъизе рес гьечӏо.
 
9Нужелъ Аллагьасул Рухӏ бугони, нужеда тӏад кверщел мунагьаб напсалъ гуреб, Рухӏалъин гьабулеб. Масихӏил Рухӏ жиндилъ гьечӏев инсан Масихӏил умматалъул чи кколаро+. 
10Дулъ Масихӏ вугони, дур черх мунагьалъе хола, амма Аллагьас мун ритӏухъ гьавидал, дур рухӏ чӏаголъула. 
11Масихӏ хваралъуса вахъинавурав Аллагьасул Рухӏ нужелъ бугони, Масихӏ хваралъуса вахъинавурав Аллагьас нужелъ бугеб жиндирго Рухӏалдалъун чӏаголъи кьела холел-унел нужер чурхдузеги+.
 
12Гьанже, вацал, нилъеда тӏадаб парзги бугебха, амма мунагьаб напсалда нахърилълъине паризаяб гьечӏо. 
13Мунагьаб напсалъе бокьухъе хьвадулел ругони, нуж хвела. Амма, Рухӏги хӏалае ккун, нужеца хвезаруни нужго мунагьалъукье ккезарулел ишал, нужее абадияб гӏумру насиблъила+. 
14Аллагьасул Рухӏалъ тӏоритӏулел ругел гӏадамал Аллагьасул лъимал ккола+. 
15Нужеде рещтӏараб гьеб Рухӏалъ хӏинкъи кьоларо ва лагълъи гьабизе тӏамуларо. Нужехъе рещтӏана Аллагьасул лъималлъун нуж лъугьинарулеб Рухӏ. Гьелъин нуж тӏамулел: «Абба, дир эмен!» – абун ахӏизе+. 
16Гьеб Рухӏалъ, нилъерго рухӏазгун цадахъ, нугӏлъи гьабула нилъ Аллагьасул лъимал рукӏиналъе+. 
17Нилъ лъимал кколел ругони, ирсилаллъунги ккола. Масихӏидаго цадахъ нилъги рукӏуна ирсилаллъун. Гьес хӏехьараб гӏазаб-гӏакъубаялъул бутӏа щвани, гьесул кӏодолъиялъул бутӏаги щвела нилъее+.


 

Нилъелъ загьирлъизе бугеб къудрат
 
18Дида ракӏалде ккола, гьанже нилъее бугеб гӏазаб-гӏакъуба данде кквезегицин бегьиларин нилъелъ загьирлъизе бугеб къудраталда+. 
19Кинабго бижанщинаб гӏащикъго балагьун чӏун буго жиндир лъимал щалали Аллагьас кидадай загьир гьабилаян. 
20-21Гьеб бижанщинабги битӏараб нухдаса къосине къадар букӏана, жиндиего бокьун гуребха, – Аллагьасул хӏукму гьединаб бугелъул. Амма гьеб бижанщиналъул хьул букӏана хвалил лагълъиялдаса хвасарлъизе. Хьул букӏана Аллагьасул лъималазе щвараб гӏадинаб къудраталъулги эркенлъиялъулги бутӏа жидееги щвелин+.
 
22Гьеб бижанщинаб гьанжелъагӏангицин, лъимаде хӏара чӏварай чӏужугӏадан гӏадин, угьдилеб бугеблъи лъала нилъеда. 
23Цӏияб гӏумру байбихьиялъул гӏаламатлъун Аллагьасул Рухӏ сайигъатлъун щварал нилъгицин угьдилел руго кидадай Аллагьас нилъ жиндирго лъималлъун гьарилаян ва кидадай нилъ тӏубанго эркенлъилаян+. 
24Хьул лъедалин нилъее хвасарлъи щвараб. Амма бералда бихьулелде лъураб хьул – гьеб хьул гуро. Бихьулеб жоялде хьул кин лъолеб+? 
25Жеги нилъеда бихьичӏелде хьул лъураб мехалъ, кидадай гьеб щвелаян сабру гьабун рукӏуна нилъ.
 
26Загӏипал ва щиб гьарилебали лъаларел нилъее квер бакъула Аллагьасул Рухӏалъ. Амма жибго гьеб Рухӏалъгицин угьдилаго гьарула нилъее хӏажатабщинаб, рагӏабаздалъун загьир гьабизе бажарулареб каламги гьабун. 
27Аллагьасда лъала нилъер рекӏелъ щиб бугебали, лъала Аллагьасул Рухӏалъ кинал пикраби нилъер рекӏелъ рижизарун ругелали. Аллагьас малъун гьеб Рухӏалъ, Аллагьасул халкъалъул рахъалъ Аллагьасде гьари-дугӏа гьабулеб буго+.
 
28Жив вокьулел ва, жиндир амруялда рекъон, хъулухъ гьабизе ахӏарал гӏадамазе Аллагьас сундулъго лъикӏлъи гьабулеблъи лъала нилъеда. 
29Гьел руго жеги дуниялалде рачӏиналдего Аллагьас тӏаса рищун рукӏарал гӏадамал. Гӏемерал вацазда гьоркьов гьесул Вас тӏоцевесевлъун лъугьинелъун, гьесул Васасда релълъарал лъугьине цогидаздаса ратӏа гьарунги рукӏана гьел гӏадамал+. 
30Жинца тӏаса рищаралщинал Аллагьас жиндихъего ахӏана, жиндихъего ахӏаралщинал ритӏухълъизеги гьаруна, ритӏухълъизаруралщиназе жиндирго кӏодолъиялъул бутӏа насиблъизабуна+.
 
31Гьанже гьелда тӏаде щиб жубалеб? Аллагь нилъехъан ватани, нилъеда дандечӏарав щивха? 
32Щивниги гьечӏо! Аллагь жиндирго Васасдагицин барахщинчӏо, нилъее гӏоло хвезе витӏана гьев. Гьединаб сайигъат гьабурав Аллагьас хутӏарабщинаб кьеларищ нилъее+? 
33Аллагьас тӏаса рищарал нилъеда гӏайиб чӏвазе кӏолев чи вугищ? Гьечӏо. Аллагьас ритӏухълъизарула гьел!+ 
34Лъида кӏвелеб гьезие тамихӏалъе хӏукму гьабизе? Лъиданиги кӏвеларо! Масихӏ Гӏиса хвана, хваралъуса вахъана ва Аллагьасул кваранаб рахъалда гӏодов чӏун вуго, нилъер рахъккун кӏалъалев+.
 
35Нилъеде Масихӏил бугеб рокьи тӏезабизе сунда кӏвелеб? Балагьалдайищ? Гӏазабалдайищ? Гӏадамаздасан бачӏунеб къварилъиялдайищ? Ракъиялдайищ? Гӏицӏлъиялдайищ? Хӏинкъи букӏиналдайищ? Хвалчадайищ?.. 
36Тӏухьдузда хъван буго: «Мун сабаблъун ниж щибаб къоялъ хвалил бадире ралагьун руго. Мун сабаблъун ниж рикӏкӏунел руго хъвезе рачун унел чахъабилъун»+.
 
37Сундасаго нилъ тӏубанго бергьуна, нилъ рокьулев нилъее хӏалае вугелъул+. 
38Дида ракӏчӏун лъала я гӏумруялда, я хвалида, я малаикзабазда, я шайтӏабазда, я гьаб заманаялъул къуваталда, я бачӏунеб заманаялъул къуваталда, я цогидаб къуваталда,+ 
39я тӏасияб дуниялалъул къуваталда, я гъоркьияб дуниялалъул къуваталда, бижанщиналъул сунданиги, лъиданиги тӏезабизе кӏоларо нилъеде бугеб Аллагьасул рокьи – нилъер Тӏадегӏанав Масихӏ Гӏисадалъун гьес нилъее загьирлъизабураб рокьи.
 

 

 




9 бетӏер
 


 

Аллагьги Исраилил халкъги
 
91Гьале дица нужее битӏахъе бицунеб буго (Масихӏгун цолъарав дица гьереси бицунаро, – дир намус-яхӏалъ тасдикъ гьабула гьеб, Илагьияб Рухӏалъ нугӏлъиги гьабула гьелъие):+ 
2дир ракӏ цӏакъ къваридго буго, нахъаса къотӏичӏого бухӏулеб буго гьеб. 
3Нагӏана кьун, Масихӏидаса дунго тӏезавизе разилъила дун, гьелдалъун дир вацазе, дир ракьцоязе,+ 
4Исраилил халкъалъе пайда кколеб бугони. Аллагьас гьел жиндирго лъималлъун лъугьинаруна, жиндирго кӏодолъиги гьезие загьир гьабуна, гьезулгун къотӏиги гьабуна, Къанунги рещтӏинабуна, Мукъадасаб Рокъоб Аллагьасе хъулухъ гьабизеги гьезие изну кьуна, хвасар гьарилилан рагӏиги кьуна гьезие. 
5Гьезда гьоркьоса рахъана цересел аварагзаби, инсан хӏисабалда Масихӏги гьезул наслуялъул вуго. Бищунго тӏадегӏанавлъун вугев Аллагьасе абадияб рецц! Амин.
 
6Аллагьас жиндирго халкъалъе кьун букӏараб рагӏи тӏубачӏилан абизе бегьуларо. Исраилил наслуялъул киналго гуро Исраилил халкълъун лъугьарал+. 
7Ибрагьимил зурияталъул киналго гуро Аллагьасул лъималлъунги лъугьарал. Аллагьас Ибрагьимида абуна: «Дур наслу Исхӏакъидасан лъугьинейин бугеб»+. 
8Аллагьас рагӏи кьун гьарурал лъималаздаса лъугьараб гурони, цогидал лъималаздаса лъугьараб наслу хӏакълъунго наслулъун рикӏкӏунарилан абураб магӏна буго гьел рагӏабазул+. 
9Гьадинаб рагӏийин кьун букӏараб: «Цо заманалдасан дун тӏадвуссараб мехалъ, Саратил вас вукӏине вуго»+.
 
10Гьале цоги мисал. Гьелдаго релълъун ккана Ребекъал ургьиб нилъер наслуялъул эмен Исхӏакъидасан кӏиго лъимер хулараб мехалдаги+. 
11-12Жеги гьел лъимал гьарилелдего, гьез я квешлъи, яги лъикӏлъи гьабилелдего, Аллагьас гьелда абуна: «Цӏикӏкӏаравги вукӏина гьитӏинасул лагълъун». Аллагьас гьедин щай абурабали загьирлъана гьес цояв тӏаса вищидал. Гьезул ишазухъ балагьичӏого, жиндиего бокьарав гьес жиндихъего ахӏана+. 
13Тӏухьдузда хъван буго: «Якъуб дие вокьана, Гӏис* дие рихана», – ян.


 

Аллагьасул ццинги Аллагьасул цӏобги
 
14Аллагьасул хӏукму ритӏухъаб гьечӏилан абизе бегьилищ? Бегьиларо! 
15Аллагьас Мусада абуна: «Диего бокьарасда цӏобги лъела, диего бокьарасда гурхӏизеги гурхӏила», – ян. 
16Гьедин цоял тӏаса рищи бараб гьечӏо инсанасе бокьи-бокьунгутӏиялда ва гьесул хӏаракат-жигаралда, Аллагьасул цӏобалда бараб буго. 
17Тӏухьдузда хъван буго Аллагьас пиргӏавнасда гьадин абунилан: «Мунги хвезавун, дирго кӏодолъи бихьизабизеги дир цӏарги тӏолабго ракьалда машгьурлъизегийин дица мун кӏодо гьавурав». 
18Гьедин жиндиего бокьарав чиясда цӏобги лъола Аллагьас, жиндиего бокьарав чи гӏасилъизеги гьавула.
 
19Дие суал кьезе бегьула: «Гьедин батани, Аллагьас лъиданиги гӏайиб чӏвазе бегьилищ? Гьесул къадаралде дандечӏезе кӏолев чи вукӏунищ?» – абун+. 
20Ле инсан, Аллагьгун гьедин дагӏбадизе мун щив кколев? Щагӏил хъабаялъ щагӏихъанасда гьикъулебищ: «Дуца дун гьадинаб щай гьабураб?» – абун. 
21Щагӏихъанасул ихтияр гьечӏищ цого хӏатӏалъул гьайбатаб сурахӏиги гӏадатияб хъабаги гьабизе+?
 
22Жиндирго ццин бахъин бихьизабизе ва къудрат загьир гьабизе бокьаниги, халатккун сабруги гьабун, гьел «Аллагьасул ццидал цӏурал хъубилъун» ругел гӏадамал хвезаризе гӏедегӏуларо Аллагь+. 
23-24Гьесие бокьана жиндирго гьарзаяб баркат нилъеде – «Аллагьасул цӏобалъул цӏурал сурахӏабазде» – рещтӏинабизе. Гьес цебеккунго хӏукму гьабун букӏана нилъее баркат насиблъизабилин. Аллагьас жиндихъего ахӏун руго нилъ – жугьутӏал гурелги, цогидал халкъалги+. 
25Гьошея аварагасда Аллагьас гьадин абун буго: «Дир гуреб халкъ дир бугилан абила дица, дие хирияллъун гьечӏезда дие хириял ругилан абила»+. 
26Хадубги: «Нуж дир халкъ гурилан гьезда абураб бакӏалда дица абила нуж хӏакъав Аллагьасул лъимал ругилан».
 
27Ишая аварагасги гьадин абулеб буго Исраилил халкъалъул хӏакъалъулъ: «Исраилил халкъ ралъдал салигӏан гӏемерлъаниги, гьезул хутӏараб гьитӏинабго бутӏа гурони хвасарлъиларо. 
28Бетӏергьанас ракьалда кьварараб хӏукму хехго тӏубазабизе бугелъулха». 
29Гьелдасаги цебе Ишая аварагасул тӏехьалда гьелъул хӏакъалъулъ хъван буго: «Хӏалкӏолев Бетӏергьанас нилъее чанго наслу насиблъизабичӏебани, нилъ Содомалъул халкъалда релълъинаан ва Гоморраялъул халкъалда ращалъилаан».


 

Исраилил халкъги Рохалил хабарги
 
30Гьанже щиб дица абилеб? Тӏалаб гьабизе лъугьинчӏониги, божи-иманалдалъун щвана мажусияллъун рукӏаразе Аллагьасда цебе ритӏухълъи+. 
31Къануналдалъун гьеб тӏалаб гьабизе лъугьараб Исраилил халкъалъе ритӏухълъи щвечӏо+. 
32Щай гьедин ккараб? Щайгурелъул, божи-иманалдалъун гуреб, Къануналъ рихьизарурал ишаздалъун ритӏухълъизе бокьана гьезие. 
33Тӏухьдузда хъван буго: «Балагье, дица Цион магӏарда тӏад лъун толеб буго гӏадамазул хӏетӏе тункулеб гьецӏо ва гьел гӏодор ккезе гьарулеб гамачӏ. Гьеб ганчӏида* божарав чиясул ракӏбухӏиларо», – ян+.
 

 

 




10 бетӏер
 
 
101Дие цӏакъ бокьун буго, вацал, Исраилил халкъ хвасарлъизе. Аллагьасдаги гьарулеб буго дица гьел хвасар гьареян. 
2Аллагьасул диналъе гьез хӏаракатги жигарги бахъулеб бугилан нугӏлъи гьабизе кӏола дида, амма хӏаракатги жигарги бугониги, бичӏчӏиги лъайги гьечӏо гьезул+. 
3Аллагьасдасан бачӏунеб хӏакъаб ритӏухълъи жидеда лъаларелъул, гьел лъугьунел руго жидерго хасаб ритӏухълъи чӏезабизе. Аллагьасул ритӏухълъиялъеги мутӏигӏлъулел гьечӏо+. 
4Масихӏ ккола Къануналъул ахир. Гьединлъидал божи-иман бугевщинав чи ритӏухълъизе рес буго+.


 

«Цохӏо Бетӏергьан вуго киназулго Бетӏергьан»
 
5Къануналъ малъухъе хьвадиялдалъун щолеб ритӏухълъиялъул хӏакъалъулъ Мусаца гьадин абулеб буго: «Къануналда жанир ругел Аллагьасул амруял тӏуразариялдалъун инсан чӏаго хутӏила»+. 
6Амма божи-иманалдалъун щолеб ритӏухълъиялъул хӏакъалъулъ Тӏухьдузда гьадин хъван буго: «Дуца дудаго гьикъуге зобалазде щив вахиневилан?» (Гьелъул магӏна – Масихӏ зобалаздаса ракьалде вачине.) 
7«Гъваридаб кӏкӏалахъе щив лъугьиневиланги» гьикъуге дудаго. (Гьелъул магӏна – Масихӏ хваразул дуниялалдаса вачине.)+ 
8Гьале гьадинги хъван буго Тӏухьдузда: «Аллагьасул рагӏи дуде гӏагарлъун буго. Гьеб дур кӏалдиб буго, дур рекӏелъ буго». Гьеб буго божи-иманалъул хӏакъалъулъ нилъеца халкъалда лъазабулеб бугеб рагӏи. 
9Дур кӏалалъ абулеб бугони Гӏиса Тӏадегӏанав вугилан, Аллагьас гьев хваралъуса вахъинавиялда ракӏги божулеб бугони, мун хвасарлъила+. 
10Дур ракӏ божулеб бугелъул, рекӏедалъун ритӏухълъиги щвела дуе, дур кӏалалъ Рохалил хабар тӏибитӏизабулеб бугелъул, кӏалалдалъун хвасарлъиги щвела. 
11Тӏухьдузда хъван бугелъулха: «Гьелда божаравщинав чиясул ракӏбухӏиларо», – ян+. 
12Жугьутӏазулги цогидал халкъазулги хӏакъалъулъ батӏалъи гьечӏого абулеб буго гьедин. Цохӏо Бетӏергьан вуго киназулго Бетӏергьан. Жиндир цӏар рехсон гьарарав чиясде гьес гьарзаяб баркат рещтӏинабула+. 
13Тӏухьдузда хъван буго: «Бетӏергьанасул цӏар рехсарав чи хвасарлъила», – ян+.
 
14Мун божуларев чиясул цӏар кин рехсолеб? Дуда рагӏичӏев чиясда кин божилев? Лъицаниги дуда лъазабулеб гьечӏони, кин дуда гьеб рагӏилеб+? 
15Вачӏун кин гьеб лъазабилеб, мун гьелъие витӏарав чапар гьечӏони? Тӏухьдузда хъван буго: «Рохалил хабар босун вачӏунев чиясул кӏалдиб гьоцӏо буго!»
 
16Амма Исраилил тӏолабго халкъалъ гуро Рохалил хабар къабул гьабураб. Ишая аварагас абун бугелъул: «Я, Бетӏергьан, нижеца бицаралде иман лъурав чи вугевищ?» – ан+. 
17Хӏасил, божи-иман бижула хабаралъухъ гӏенеккани, хабаралъухъ гӏенеккизе ресги щола вачӏун лъицаниги Масихӏил хӏакъалъулъ хабар лъазабулеб бугони+. 
18Амма дица гьикъулеб буго гьезда рагӏичӏебищилан. Рагӏизени рагӏана гьеб Исраилил халкъалда. Тӏухьдузда хъван бугелъул: «Аварагзабазул хабар тӏибитӏана тӏолабго ракьалда, гьезул рагӏабиги дуниялалъул рагӏалде щвана», – ян. 
19Цоги дица гьикъулеб буго гьеб харбил магӏна Исраилил халкъалда бичӏчӏарабищилан. Тӏоцебе Мусаца абулеб буго: «Халкъ бугин гьебилан рикӏкӏинегицин бегьулареб халкъалда нуж бахиллъизе тӏамила дица. Бичӏчӏи-лъайго гьечӏеб халкъалда нужер ццин бахъинеги гьабила», – ян. 
20Гьелдаса хадуб Ишая аварагасги хӏинкъичӏого абулеб буго Аллагьасул рахъалъ: «Валагьулев вукӏинчӏезда ватана дун. Дун цӏехолел рукӏинчӏезе дунго загьирги гьавуна», – ян. 
21Исраилил халкъалъул хӏакъалъулъни Ишаяца гьадин абулеб буго: «Мутӏигӏлъулареб ва чанкӏкӏараб халкъалдехун вуссун тӏубараб къоялъ квералги цере ккун чӏана дун».
 

 

 




11 бетӏер
 


 

Аллагьас жиндирго халкъ рехун течӏо
 
111Гьанже дица гьикъулеб буго: «Унго Аллагьас жиндирго халкъалдаса инкар гьабурабищ?» – абун. Гьабичӏо! Дунги исраилилав вуго, – Ибрагьимил зурияталъул, Буняминил наслуялъул+. 
2Цебеккун жиндаго лъалеб букӏараб жиндирго халкъалдаса инкар гьабилищха Аллагьас! Исраилил халкъалда тӏасан Иляс аварагас Аллагьасде гӏарз бахъиялъул бицунеб бакӏалда Тӏухьдузда щиб хъван бугебали лъалищ нужеда? Илясица абулеб буго: 
3«Я Бетӏергьан, гьез дур аварагзаби чӏвана, дуе къурбан хъвезе гьарурал бакӏал щущазаруна. Гьанже цохӏо хутӏун вугев дунги гьез чӏвазе валагьулев вуго!» 
4Аллагьас гьесие жаваб кинха кьураб? «Дица диего цӏунун вуго Багӏалие* сужда гьабичӏев анкьазарго чи». 
5Гьединго Аллагьасул баркаталдалъун тӏаса рищаразул хутӏараб бутӏаялъул гӏадамал гьанжеги руго+. 
6Баркаталдалъун тӏаса рищарал ругони, Къануналъул амруял тӏуразаруралъухъ тӏаса рищараллъун кколаро гьел. Гьедин букӏинчӏебани, баркаталда баркатилан абизе бегьилароан.
 
7Щибха лъугьараб? Додинаб хӏаракат-жигаргун тӏалаб гьабулеб букӏараб жо, Исраилил халкъалъеги щвечӏого, тӏаса рищараздасан хутӏаразе щвана. Цогидал Аллагьас гӏинкълъизаруна+. 
8Тӏухьдузда хъван буго: «Аллагьас гьел согӏлъизаруна. Жакъа къоялде щвезегӏанги гьезул беразда бихьуларо, гьезул гӏундузда рагӏуларо». 
9Давудицаги абулеб буго: «Биччанте гьел тӏад кваналеб сурпа гьезие жалго кколеб гьинлъунги къорлъунги лъугьине, риччанте гьел гӏодор ккезе, биччанте гьезде къисас рещтӏине, биччанте щибго бихьуларедухъ гьезул бералги бецлъизе, 
10биччанте гьезул мугъги кидаго къулухъе хутӏизе».


 

Цогидал халкъалги хвасарлъила
 
11Цоги дица гьикъулеб буго: «Гӏодор ккезе ва тӏокӏал тӏаде рахъунгутӏизе хъван букӏунищ гьезул хӏетӏе хъущтӏараб?» – абун. Гуро! Гьел гӏодор ккей сабаблъун цогидал халкъалги хвасарлъана, Исраилил халкъ гьезда бахиллъизе. 
12Гьел гӏодор ккеялдалъун дуниял бечелъидал, гьезие ккараб заралалдалъун цогидал халкъазе пайдаги ккедал, кигӏан кӏудияб баркат букӏинеб Исраилил тӏолабго халкъ Аллагьасде буссараб мехалъ?
 
13Гьанже дун, батӏи-батӏиял халкъазухъе витӏарав чапар, гьединаллъун рукӏараздехун хитӏаб гьабун кӏалъалев вуго. Дун дирго чапарлъиялдаса чӏухӏун вуго!+ 
14Дир хьул буго дирго халкъалъул цо-цо гӏадамазул рекӏелъ жахӏда бижизабизе кӏвезеги бегьулин ва гьезда гьоркьоса цо-цоял хвасарлъизеги бегьулин абун. 
15Аллагьас гьел рехун тей сабаблъун тӏолабго гӏалам жиндихъего ахӏун батани, Аллагьас гьел цӏидасан къабул гьари сабаблъун щибдай лъугьина? Хун рукӏарал цӏидасан чӏаголъила!+ 
16Реччеялъул цо гороги босун, Аллагьасул цӏар рехсани, гьебги жубан буцарабщинабги Аллагьасе гӏололъун букӏуна. Гъотӏол кьибил хӏалалаб бугони, гӏаркьалабиги хӏалалал рукӏуна.


 

Мажусиял релълъуна гӏалхуда бижараб гъотӏода
 
17Зайтуналъул гъотӏол цо-цо гӏаркьалаби къотӏун руго. Мун – гӏалхул зайтуналъул гъветӏ, гьел гӏаркьалабазул бакӏалда бацӏцӏараб буго. Ахикь бижараб гьеб зайтуналъул гъотӏол кьалбаздасан регьелги цӏцӏулеб буго дуца+. 
18Къотӏун рехарал гӏаркьалабазе чӏухӏи гьабуге дуца. Сундаса мун чӏухӏизе кколеб? Дуца гуро кьалбал ккун ругел, кьалбаз мун ккун буго!
 
19«Гьеб гъотӏода дун бацӏцӏиналъе гӏоло къотӏун рукӏанин гьел гӏаркьалаби», – ян абизейищ дуе бокьун бугеб? 
20Лъикӏни абуна дуца гьеб! Гьел гӏаркьалаби къотӏана гьезул божи-иман гьечӏолъи сабаблъун. Гьезул бакӏалде мун ккана дур божи-иман сабаблъун. Чӏухӏдаричӏого – Аллагьасукьа хӏинкъа! 
21Жиндирго гъотӏол гӏаркьалабазда гурхӏичӏев Аллагь дуда гурхӏилинищ ракӏалде кколеб+? 
22Бихьулищ, Аллагь жив гурхӏулевги, жинца кьварараб тамихӏ гьабулевги вуго! Къосаразе гьес кьварараб тамихӏ гьабула. Дудаги гьев гурхӏула гьесул цӏобалде хьул лъун мун вугебгӏан заманалда. Гурони – къотӏун рехула мунги! 
23Божи-иманалде чанкӏкӏун дандечӏей гьабичӏого тани, жугьутӏал цӏидасан Аллагьас къабул гьарила. Къотӏарал гӏаркьалаби цӏидасан гъотӏода рацӏцӏинеги хӏалкӏола Аллагьасда. 
24Гӏалхул зайтуналъул гъотӏодасаги къотӏун, ахикь бижараб зайтуналъул гъотӏода, тӏабигӏияб низамги хвезабун, рацӏцӏарал гӏаркьелаллъун нуж ругони, Аллагьасе дагьабги бигьалъула гъотӏодаса къотӏарал гьелъул жиндирго гӏаркьалаби цӏидасан гьелда рацӏцӏине.


 

Исраилил тӏолабго халкъги хвасарлъила
 
25Цо балъголъи нужедаса бахчун тезе бокьун гьечӏо, вацал, дие. Гьеб балъголъи лъани, гӏамал кӏодолъун лъугьинаро нуж. Исраилил халкъалъул цо бутӏа гьадин чанкӏкӏун кидаго гуро букӏине бугеб, цогидал халкъаздасан рачӏине кколезул киналго Аллагьасде руссинегӏан хутӏила гьел гьедин. 
26Гьебмехалда Исраилил тӏолабго халкъги хвасарлъила. Тӏухьдузда хъван буго: «Цион магӏардасан вачӏина нуж хвасар гьарулев чи, гьес Якъубил наслуялъул гӏадамазул къосинги лъугӏизабила. 
27Дица гьезие къотӏи гьабила гьезул мунагьал чурилилан». 
28Нужеда гьоркьоб Рохалил хабар тӏибитӏизабизе квекӏен гьабулеб мехалда, Аллагьасул тушбаби руго гьел. Аллагьас жиндиего гӏадамал тӏаса рищиялъул рахъ босани, – Аллагьасе хириял чагӏи руго гьел. Гьезул умумузулгун Аллагьас къотӏи гьабун букӏиндалха! 
29Жиндица рещтӏинабураб баркат Аллагьас нахъе босуларо, жиндихъего ахӏараздаса инкарги гьабуларо гьес. 
30Цере Аллагьасе мутӏигӏлъуларого рукӏарал нужеда цӏоб лъуна, – гьанже гьел мутӏигӏлъулел гьечӏолъи сабаблъун+. 
31Гьанже гьел мутӏигӏлъулареллъун лъугьана, – нужеда цӏоб лъезе, хадуб гьездаги Аллагьасул цӏоб лъезе. 
32Гьедин жиндие мутӏигӏлъунгутӏиялъул асирлъуде ккезаруна Аллагьас киналго гӏадамал, ахирги гьел киназдаго жиндирго цӏоб лъезе.


 

Павелица Аллагьасе рецц гьабулеб буго
 
33Вай, Аллагьасул гӏакъиллъиялъулги гӏелмуялъулги кӏкӏалалъул гъварилъи!
 
Гьесул хӏукмуялда нахъгӏунтӏизе кӏоларо!
 
Гьесул нухазул балъголъи лъазе бажаруларо!+
 
34Бетӏергьанасул пикрабазда нахъгӏунтӏулев чи вугищ?
 
Щив вукӏарав Аллагьасул гӏакълучилъун+?
 
35Нахъе бецӏизелъун лъицаниги киданиги щибниги кьурабищ гьесие?
 
36Кинабго гьесдасан бачӏана, кинабго гьесдалъун буго, кинабго гьесде буссуна!
 
Абадияб рецц гьесие! Амин+.
 

 

 




12 бетӏер
 


 

«Гьаб дуниялалъул халкъ хьвадулеб къагӏидаялъ хьвадуге нуж»
 
121Аллагь разилъулеб къурбаналъе хъолеб кьегӏер хӏалалабги бацӏцӏадабги букӏине ккола. Аллагьас цӏоб лъедал, дица нужеда гьарулеб буго, диналъул вацал, нужер чурхдулги гьелда релълъун рукӏунеб хӏалалъ хьвадейилан. Хъвечӏониги къурбанлъун ккола Аллагьасе гьабулеб бугеб нужер унго-унгояб хъулухъ+. 
2Гьаб дуниялалъул халкъ хьвадулеб къагӏидаялъ хьвадуге нуж. Биччанте Аллагьас нуж хисизаризе, биччанте нужер гӏакълуги цӏияб букӏине. Гьелдалъун бичӏчӏила нужеца щиб гьабизе Аллагьасе бокьун бугебали, батӏа бахъизе лъала Аллагь разилъулебги, лъикӏабги, камилабги+.


 

Аллагьас нужер щивасе гьунар кьун буго
 
3Чапарлъиялъул баркат насиблъарав чи вугелъул, нужер щивасда абулеб буго, кколелдаса цӏикӏкӏун кӏодо гьаруге нужго нужецаго. Чӏухӏдаруге нуж. Аллагьас нужер щивасе кьураб божи-иманалъул роцада рекъон цӏодорго гурони рехсоге нужерго цӏар+. 
4Масала, нилъер щивав чиясул буго гӏемерал лугбуздасан цолъараб цо черх, щибаб лагаялъулги буго гьелъ гьабизе кколеб иш+. 
5Гьедин нилъги, гӏемерал ругониги, Масихӏиде цолъун, цо черхлъун лъугьун руго, гьелъул щибаб лагаялъ цогидал лугбузе кумек гьабула+. 
6Аллагьас нилъее кьураб батӏи-батӏияб баркатаб гьунаралда рекъон, щивасул буго жиндирго иш. Аллагьасул амруялъул бицине гьунар бугес гьеб гьабе, жиндир божи-иманалъ насиблъизабураб ресалда рекъон+. 
7Диналъул вацазе кумек гьабизе гьунар бугес, гьезие кумек гьабе. Дин малъизе гьунар бугес гьеб малъе+. 
8Насихӏат гьабизе гьунар бугес гьебги гьабе. Бетӏерлъи гьабизе гьунар бугес, хӏаракат бахъун, бетӏерлъиги гьабе. Садакъа кьолес сахаватго кье гьеб. Лъикӏал ишал гьарулез ракӏ разиго гьаре гьел+.


 

Павелица хьвадизе кколеб куц малъулеб буго
 
9Ракӏ-ракӏалъго рокьа нуж цоцазе. Квешлъи рикӏкӏад гьабе, лъикӏлъиялда рекӏун чӏа+. 
10Цоцазе рокьун, мутӏигӏлъун, вацал гӏадин рукӏа. Дудасаго гьев кӏодо гьавун, цогидасул адаб-хъатир гьабе+. 
11Нужер жигарчилъи чучлъизе тоге, Аллагьасе хъулухъ гьабизе рухӏанияб хӏаракатги загӏиплъизе биччаге. 
12Хьулалъ ракӏ бохизабе. Балагь бачӏаниги, къвакӏун чӏа. Кидаго гьари-дугӏаялда тӏадчӏа+. 
13Диналъул вацазул хӏажат тӏубан, нужер бугебги бикьун кье. Гьалбал хирияллъун рукӏа+. 
14Нужее гӏазаб-гӏакъуба кьолесдаги баркат лъегиян абе. Нагӏана кьечӏого, баркат лъегиян абе!+ 
15Рохун ругезда цадахъ рохунги рукӏа, гӏодулел ругезда цадахъ нужги гӏоде+. 
16Цоцазда гьоркьор ракӏ разияб ракълида рукӏа. Чӏухӏи гьабуге, гӏадатиял гӏадамазулгун гьудуллъи гьабичӏого тоге. Нужго гӏакъилал чагӏийилан, гӏамал кӏодолъун лъугьунге+.
 
17Нужее гьабураб квешлъи бецӏун квешлъиги гьабуге. Киназго лъикӏабилан рикӏкӏунеб иш гьабизе хӏаракатги бахъе+. 
18Нужехъа бажарараб къагӏидаялъ ракълида рукӏа нуж киназдехунго+. 
19Рецӏел босизейилан лъугьунге, дир хириял. Аллагьасул ццин бахъине биччанте гьединал гӏадамазда. Тӏухьдузда хъван буго: «Рецӏел Дихъ буго, Дица бецӏула», – ян+. 
20Гьелъул гӏаксалда: «Дур тушман вакъун вугони, чед кьун кваназаве, гьев къечон вугони, лъим кьун гьекъезаве. Нечезавун гьесул бетӏералда тӏаде цӏа рекӏарал тӏорччол гӏеркъалин дуца ралел ругел»+. 
21Квешлъиялъ нужго къезаризе риччаге, лъикӏлъиялъ къезабе квешлъи!
 

 

 




13 бетӏер
 


 

«Хӏукуматалъе мутӏигӏлъе»
 
131Хӏукуматалъе мутӏигӏлъе нуж киналго. Аллагьас тӏад тараб гурони хӏукумат букӏунаро. Аллагьасул хӏукмуялдалъунин хӏукумат гӏуцӏун бугеб+. 
2Гьединлъидал хӏукуматалде дандечӏолев чи ккола Аллагьас гӏуцӏаралда дандечӏолев чи. Гьесие тамихӏ гьабула. 
3Хӏакимзабаздаса хӏинкъи букӏуна квешго хьвадаразе, – ритӏухъго хьвадулезе букӏунаро. Хӏакимасдаса хӏинкъи гьечӏого вукӏине бокьун бугищ? Ритӏухъго хьваде, гьес мун веццила. 
4Гьев хӏакимги ккола дуе лъикӏлъи гьабизе Аллагьас тӏамурав лагъ. Амма дуца квешлъи гьабулеб бугони, гьесдаса хӏинкъа мун, гӏадада гурелъул гьес хвалчен борчун бугеб. Аллагьасул лагъ вуго гьев, квешлъи гьабуразе Аллагьасул хӏукму тӏубазабулев+. 
5Гьединлъидал мун хӏакимзабазе мутӏигӏлъе, тамихӏ гьабилилан хӏинкъун гуревги, намус-яхӏ цӏунунги. 
6Нужеца налогалги кьолел руго, жидеда тӏадаб ишги тӏубазабун, гьел хӏакимзабаз Аллагьасе хъулухъ бацӏцӏад гьабулелъул. 
7Хӏасил, гьезие кьезе кколебщинаб кье нужеца: налог кьезе кколесе налог кье, магъало кьезе кколесе магъало кье, адаб гьабизе кколесул адаб гьабе, хӏурмат гьабизе кколесул хӏурмат гьабе+.


 

Цоцазе рокьа
 
8Сундулъго цоцазе налъулаллъун рукӏунге нуж, цоцазе рокьиялъул налъи буго нужеда тӏад. Цогидав чи вокьулес тӏуразарула Къануналъул тӏолалго амруял+. 
9Кинаб амру босун халгьабуниги – «Хъахӏбалъи гьабуге», «Чи чӏваге», «Бикъуге», «Чияр боцӏуда бер бахиллъуге» – гьезул магӏна цолъула: «Мунго гӏадин вокьа дуда аскӏов вугевги» абураб цо амруялъулъ. 
10Аскӏов вугесе квешлъи гьабуларо рокьиялъ. Гьединлъидал рокьи ккола Къануналъул амруял тӏуразарилъун+.


 

«Гӏиса тӏадвуссун вачӏунеб къо гӏагарлъулеб буго»
 
11Гьаб заман кинаб бугебалиги бичӏчӏун хьваде! Макьидаса ригьине мех щвана нужее, доб нужеца иман лъураб заманалдасаги цӏикӏкӏун гӏагарлъун буго гьанже хвасарлъи!+ 
12Сордо рогьунеб буго, рогьел гӏагарлъулеб буго. Рачӏа бецӏал ишал рехун тезин, нуралъул ярагъ борчинин!+ 
13Бакъул канлъухъе гьабизе рекъараб гӏумруялде рачӏинин – гьекъелги мехтелги гьечӏеб, хъахӏбалъиги пасалъиги гьечӏеб, дагӏба-рагӏиги жахӏда-хӏусудги гьечӏеб – гӏумру гьабизин+. 
14Биччанте Тӏадегӏанав Гӏиса Масихӏ нилъее чадирлъун вукӏине. Мунагьаб напсалъе бокьараб гьабилин ракӏалдецин ккезе биччаге+.

Божи-иман загӏипав чиясда гӏайиб чӏваге
 
141Божи-иман загӏипав чи нужехъего ваче, гьесул пикрабазухъ балагьун дагӏбадизе-къацандизе лъугьунге+. 
2Масала, цоясул божи-иманалъ гьесие изну кьола бокьа-бокьараб квен кваназе. Амма цогидав божи-иман загӏипав чияс гьан кваналаро+. 
3Бокьараб квен кваналес хӏакъир гьавизе бегьуларо гьеб кваналарев чи. Бокьараб квен кваналарес гьеб кваналесда гӏайиб чӏвазеги бегьуларо, – гьевги Аллагьас къабул гьавунлъидал вугев+. 
4Дур ихтияр щиб чияр лагъасда гӏайиб чӏвазе? Квеш хьваданиги, лъикӏ хьваданиги, бетӏергьанас тӏубала гьесул иш. Хӏакълъунго лъикӏ хьвадила гьев. Бетӏергьанасда хӏалкӏолелъул гьев лъикӏ хьвадизавизе+.
 
5Цояс рикӏкӏуна пуланаб къо цогидаздаса хирияб бугилан. Цогидасе киналго къоязул батӏалъи гьечӏо. Виччанте щивав чи жиндир гӏакълу нахъгӏунтӏараб къагӏидаялъ хьвадизе+. 
6Пуланаб къо хирияб бугилан рикӏкӏунес гьеб гьабула Тӏадегӏанасе гӏоло. Гьан кваналесги гьеб кванала Тӏадегӏанасе гӏоло, кванан вахъараб мехалъ гьесие рецц гьабулелъул. Гьан кваналаресги гьеб кваналаро Тӏадегӏанасе гӏоло – гьесги Аллагьасе рецц гьабулелъул+.
 
7Нилъеда гьоркьов цониги чи гьечӏо цохӏо жиндиего гӏоло гӏумру гьабулев, нилъеда гьоркьоса цониги чи цохӏо жиндиего гӏоло хвезеги холаро+. 
8Нилъ чӏаго ругеб заманаялъ, нилъ рукӏуна Тӏадегӏанасе гӏоло гӏумру гьабулел. Хвезеги нилъ Тӏадегӏанасе гӏоло хола. Чӏаго ругониги, хун ругониги – Тӏадегӏанасул халкъ буго нилъ+. 
9Щайин абуни, Масихӏ хвана ва чӏаголъана хваразулги чӏагоязулги Тӏадегӏанавлъун лъугьине+.
 
10Щай дуца дурго диналъул вацазда гӏайиб чӏвалеб? Яги щай дуца гьел хӏакъир гьарулел? Нилъее киназего суд Аллагьасин гьабизе бугеб+. 
11Тӏухьдузда хъван буго: «Дун чӏаго вукӏин хӏакъаб бугеб гӏадин, щибаб наслуялъ дие сужда гьабизе букӏинги, щибаб мацӏалда Аллагьасе рецц гьабизе букӏинги хӏакъаб бугилан гьедулев вуго Бетӏергьан»+. 
12Нилъер щивав чияс жинцаго кьела Аллагьасда цебе жаваб+. 
13Гьединлъидал, рачӏа нилъеца цоцазда гӏайиб чӏваларин. Бищунго лъикӏаб букӏина диналъул вац къосинавулеб яги гьев мунагьалъукье кколеб иш гьабичӏого тани+. 
14Тӏадегӏанав Гӏисагун цолъарав чи вугелъул, дир тӏубанго ракӏчӏола цониги нигӏмат жибго жиндасанго хӏарамлъулареблъиялда. Инсанас жинцаго хӏарамаблъун рикӏкӏунеб нигӏмат гьесие хӏарамаблъун лъугьуна+. 
15Амма дуе хӏалалаб нигӏмат сабаблъун дуца дурго диналъул вац къварид гьавулев вугони, гьесдехун рокьи гьечӏолъи бихьула гьелдасан. Кваналеб нигӏмат сабаблъун хвезавуге жиндие гӏоло Масихӏ хвалде арав дурго диналъул вац+.
 
16Нужеца лъикӏалилан рикӏкӏунел ишазул хӏакъалъулъ квешаб хабар тӏибитӏизе биччаге. 
17Нужеца кваналелда яги гьекъолелда бараб гьечӏо Аллагьасул Парччахӏлъи. Гьеб ккола Илагьияб Рухӏалъ насиблъизабулеб ритӏухълъиги, саламалъиги, рохелги+. 
18Гьедин Масихӏие хъулухъ гьабулевщинав чиясдаса Аллагь разилъула, гӏадамаз гьесул хӏурматги гьабула.
 
19Гьединлъидал, рачӏа нилъеца хӏаракат бахъизин нилъеда гьоркьоб рекъелги щулалъулел, цоцазе квербакъиги камиллъулел ишал гьаризе+. 
20Кванил нигӏмат сабаблъун Аллагьасе бокьухъе гӏуцӏараб иш гӏадада хвезабуге. Кинабгоги нигӏмат хӏалалаб буго. Амма цо кинабалиго нигӏмат кваналеб бугин гьесилан дуца инсан къосинавизе бегьуларо+. 
21Диналъул вац къосинавизегӏан, гьан кваначӏого, чагъир гьекъечӏого чӏей лъикӏ. 
22Гьелъул рахъалъ дурго пикру дуего те, дудаги Аллагьасдаги лъазе биччанте гьеб.
 
Гьардарав гурищ, жиндирго пикруялда рекъон хьвадун, жиндаго гӏайиб чӏваларев чи. 
23Пуланаб нигӏмат жиндие хӏарамаб батилилан щаклъи ккун хадуб, гьеб кванарав чиясе тамихӏ гьабула, – жиндирго божи-иманалда рекъон хьвадулев гьечӏелъул. Божи-иман жиндир аслу-кьучӏлъун гьечӏебщинаб жо мунагь ккола.
 

 

 




15 бетӏер
 


 

Масихӏидаса мисал босе
 
151Диналъулъ щулалъун ругел нилъеца, нилъеего пайдаялъе хӏалтӏичӏого, загӏипазе кумек гьабизе ккола, гьезие бакӏлъараб гьир баччизе+. 
2Нилъер щивав чиясда тӏадаб буго аскӏов вугесул божи-иман щулалъулеб пайдаяб иш гьабизе+. 
3Масихӏиеги бокьулароан жиндиего пайда. Гӏадада гуро Тӏухьдузда хъван бугеб: «Мун хӏакъир гьавуразул хӏакъирал рагӏабаз хӏакъир гьавулев вуго дун»+. 
4Тӏухьдузда бугебщинаб хъван буго, гьездасан нилъее къвакӏиги сабруги хӏалае ккун, рекӏелъ хьул цӏунизе+. 
5Къвакӏиги сабруги нилъее кьолев Аллагьас тӏубанго рагӏи данде ккезабеги нужер, Масихӏ Гӏисада нахърилълъун,+ 
6нужеца киназго, цо кӏалдисан кӏалъарал гӏадин, нилъер Тӏадегӏанав Гӏиса Масихӏил Эмен – Аллагьасе рецц гьабизе.
 
7Масихӏица нужее лъикӏлъи гьабураб гӏадин, нужецаги цоцазе лъикӏлъи гьабе, Аллагьасе гьабулеб рецц гьелдалъун цӏикӏкӏине. 
8Жугьутӏазе хъулухъалъе чӏана Масихӏ, Аллагьас жиндирго рагӏи кколеблъиги ва гьезул умумузе гьабураб къотӏи гьес хвезабулареблъиги гьезда бихьизабизе гӏоло. 
9Гьединго жидеда цӏоб лъуралъухъ цогидал халкъазги Аллагьасе рецц гьабизе гӏологи. Гьелъул хӏакъалъулъ Тӏухьдузда хъван буго: «Цогидал халкъазухъе ун, дица дуе рецц гьабила, дур цӏар рехсон, туркабиги ахӏила», – ян+. 
10Цоги хъван буго: «Цогидал халкъал, нужги роха Аллагьасул халкъалда цадахъ!» – ан. 
11Цоги: «Ле, киналго халкъал, Бетӏергьанасе рецц гьабе! Биччанте киналго къавмаз гьесие рецц гьабизе!» 
12Ишая аварагасги абулеб буго: «Иешайил кьибилалдасан кӏанцӏараб цо чӏор, гьесул наслуялъул чи вачӏина халкъазего ханлъи гьабизе, гьесде букӏина гьезул хьул», – ан
 
13Нужее гьединаб хьул насиблъизабурав Аллагьасда нуж божулел ругелъул, гьес нужеде рохелги рекъелги рещтӏинабеги. Илагьияб Рухӏалъул къуваталдалъун нужер хьулги цӏикӏкӏаги.


 

Кагъат хъваялъе гӏилла
 
14Дир тӏубанго ракӏчӏун буго, вацал, нужелъ лъикӏлъи цӏикӏкӏун бугеблъиялда, кинабгоги нужедаго лъалеб букӏиналда, цоцазе насихӏат гьабизе гьунарги нужелъ букӏиналда. 
15Амма гьедин букӏаниги, щибго бахчичӏого, гьаб кагъат хъвалеб буго, цо-цо жал нужеда ракӏалде щвезаризе бокьидал. Аллагьас дида тӏадкъан бугелъулха 
16цогидал халкъазда гьоркьов Гӏиса Масихӏие хъулухъ гьабулев чилъун вукӏайилан. Аллагьасе хъулухъ гьабун ва Рохалил хабар тӏибитӏизабун Илагьияб Рухӏалъ бацӏцӏад гьабураб ва гьев разияб къурбан гӏадин, цогидал халкъал Аллагьасухъе рачине тӏадкъан буго дида+.
 
17Гьединлъидал, Гӏиса Масихӏиде цолъарав дун чӏухӏизе бегьула Аллагьасе гӏоло дицаго гьарурал ишаздаса. 
18Гьедин абизе хӏинкъуларо, дун гьоркьов ккун, Масихӏица гьабуралъул хӏакъалъулълъидал дица бицунеб бугеб. Гьес гьеб гьабуна мажусиялги Аллагьасе мутӏигӏлъизе гӏоло, гьабуна рагӏудалъунги ишаздалъунги, 
19гьабуна кутакал гӏаламатазулги мугӏжизатазулги къуваталдалъун, Илагьияб Рухӏалъул къуваталдалъун. Иерусалималдаса бахъараб Иллирикалде щвезегӏан тӏибитӏизабуна дица Масихӏил хӏакъалъулъ Рохалил хабар+. 
20Дица кидаго хӏаракат бахъулаан, Масихӏил цӏар жеги рехсолебцин рагӏичӏеб бакӏалде ун, гьеб Рохалил хабар гьездаги лъазабизе. Цогидаз кьучӏ тӏамураб мина базе бокьун букӏинчӏо дие+. 
21Тӏухьдузда хъван бугелъулха: «Гьесул хӏакъалъулъ жеги бицинчӏезда вихьила, гьесул хӏакъалъулъ рагӏичӏезда вичӏчӏила», – ян.


 

Павелида ракӏалда буго Рималде ине
 
22Гьеле гьединлъидалин, къватӏиве вахъине чанцӏулго къачӏан вукӏаниги, гьанжелъизегӏан нужехъе вачӏинчӏого хутӏарав+. 
23Гьаб ракьалда гьанже дун хӏалтӏизе кколеб бакӏ хутӏун гьечӏелъул ва гӏемерал соназ нужехъ гӏащикълъунги вугелъул,+ 
24дида ракӏалда буго, Испаниялде унаго нужехъе вачӏине. Гьениве унаго нухдасан нужехъе щвезе, ва дагьаб мехгӏаги нужеда аскӏоб бан, чӏалгӏен буссине бокьун буго. Цоги, дир хьул буго гьеб сапаралъ вахъине ккани дие хӏажалъулеб жоялдалъун нужеца кумек гьабилиланги. 
25Гьанже дун Иерусалималде инехъин вуго, гьениб Аллагьасул халкъалъе хъулухъ гьабизе+. 
26Иналъе гӏиллаги бицинин: Македониялъулги Ахаялъулги иман лъураз хӏукму гьабун буго Иерусалималда ругел мискинал диналъул вацазе кумек гьабизе+. 
27Гьебни лъикӏаб хӏукму буго, амма хӏакъикъаталдаги дозие налъукь руго гьал. Жугьутӏаз гьазие илагьиял ишазулъ квербакъидал, цогидал халкъаздасан ругел вацазги дуниялалъул ишазулъ дозие квербакъизе ккеларищ+?
 
28Гьеб къваригӏелги тӏубан, дозие бакӏарараб садакъадул гӏарац дицаго гьенибе щвезабураб мехалъ, гьенисан Испаниялде ина ва нухдасан нужехъе щвезеги вачӏина. 
29Дун нужехъе вачӏараб мехалда, дидалъун Масихӏица нужее баркат гьарзалъизабилеблъи лъала дида.
 
30Нилъер Тӏадегӏанав Гӏиса Масихӏие гӏоло ва Рухӏалъ кьолеб рокьуе гӏоло гьарулеб буго дица нужеда, дунги рехсон, нужецаги Аллагьасе тӏадчӏун гьари-дугӏа гьабеян. 
31Нужеца гьаре Ягьудиялда ругел иман лъечӏезул заралалдаса дун цӏунеян ва дица доба гьабизехъин бугеб иш Иерусалималда бугеб Аллагьасул халкъалъ лъикӏго къабул гьабегиян+. 
32Аллагьас хъван батани, дун нужехъе вачӏина. Гьелдаса цӏакъ вохила, рекӏее хӏалхьи лъугьина+. 
33Аллагьасул салам лъеги нужеда киназдаго.
 
Амин+.
 

 

 




16 бетӏер
 


 

Павелица салам битӏулеб буго
 
161Дица, божилъи гьабун, нужехъе йитӏулей йиго Кенхреялда бугеб иман лъуразул агьлуялъе хъулухъ гьабулей гӏадан, нилъерго диналъул яц Феба+. 
2Тӏадегӏанасе гӏоло нужеца гьелда дандчӏвай гьабе Аллагьасул халкъалда рекъолеб къагӏидаялъ. Гьелъие къваригӏараб-таралъул рахъалъ кумекги гьабе. Гӏемерал гӏадамазеги диеги кумек гьабурай гӏадан йиго гьей+.
 
3Салам буго дида цадахъ Масихӏ Гӏисае хъулухъ гьабулел ругел Прискилладеги Аквиладеги+. 
4Дун сабаблъун хвел тӏаде босизегицин разилъун хӏалтӏана гьел. Цо дица гуребги, цогидал халкъазда гьоркьоса ругел иман лъуразул тӏолабго агьлуялъги баркала кьола гьезие. 
5Гьезул рокъоб данделъулеб иман лъуразул агьлуялдаги бице дир салам. Асиялда тӏоцебе Масихӏиде иман лъурав, дие хирияв Эпенетидеги буго дир салам+. 
6Гӏемерго цӏакъ нужее пайдаялъе хӏалтӏарай Марямидеги салам.
 
7Дида цадахъ туснахъалъур рукӏарал дирго халкъалъул гӏадамазде – Андроникидеги Юниядеги буго дир салам. Чапарзабазда гьоркьор машгьурал ва дидасаги цере Масихӏиде иман лъурал чагӏи руго гьел. 
8Тӏадегӏанас дун жиндехун вухьинавурав Амплиатидеги салам. 
9Дида цадахъ Масихӏие хъулухъ гьабулев вугев Урбаниде ва дие хирияв Стахисиде салам. 
10Масихӏида божиялъулъ хӏалбихьарав Апеллесидеги салам. Аристобулил рукъалъул агьлуялдеги салам. 
11Дир халкъалъул чи Гьеродионидеги салам. Наркисил рукъалъул агьлуялда гьоркьоса иман лъураздеги салам. 
12Тӏадегӏанасе гӏоло хӏалтӏарал Трифенадеги Трифосадеги салам. Тӏадегӏанасе гӏоло цӏикӏкӏун хӏалтӏарай, дие хирияй Персидадеги салам. 
13Тӏадегӏанас тӏаса вищарав Руфусиде ва диеги эбеллъун лъугьарай гьесул эбелалде салам+. 
14Асинкритиде, Флегониде, Гьермесиде, Патробасиде, Гьермасиде ва цогидалги гьезда цадахъ ругел вацаздеги буго дир салам. 
15Филологиде ва Юлияде, Нерейиде ва гьесул яцалде, Олимпасиде ва цогидалги гьезда цадахъ ругел Аллагьасул халкъалъул гӏадамаздеги буго дир салам. 
16Муъминал вацаз гӏадин, цоцазда баун, салам гьабе. Масихӏиде иман лъуразул киналго жамагӏатазул рахъалдасанги буго нужеде салам+.
 
17Нужеда гьоркьоб рагӏи дандеккунгутӏи бижизабулел, нужее насиблъараб божи-иманалда дандечӏолел ва нужеда малъарабщиналъе квекӏенги гьабулел гӏадамаздаса цӏунеян гьарулеб буго, вацал, дица нужеда. Нуж гьездаса рикӏкӏад чӏа+. 
18Нилъер Тӏадегӏанав Масихӏие гуребха гьез хъулухъ гьабулеб, жидерго квешал къасдазейин. Бадибе рецц гьабун ва бахьинго кӏалъан гуккула гьез жагьилзаби+. 
19Киназдаго лъала Рохалил хабаралъе нуж ритӏухъал рукӏин. Дунги гьелдаса вохун вуго. Лъикӏлъи гьабиялъулъ гӏакъилзабилъунги, квешлъи гьабиялъулъ жагьилзабилъунги рукӏине бокьун буго дие нуж+. 
20Нужеде сах-саламалъи рещтӏинабулев Аллагьас кватӏичӏого нужер хӏатӏикь тӏамила илбис. Нилъер Тӏадегӏанав Гӏиса Масихӏил цӏоб лъеги нужеда+.
 
21Нужеде салам буго дир кумекчи Тимофейил, дир халкъалъул гӏадамаллъун ругел Лукийил, Ясонил ва Сосипатрил+. 
22Гьаб кагъат жиндир квералъ хъварав Тертийилги буго нужеде Тӏадегӏанасул цӏар рехсараб салам.
 
23Жиндир рокъоре иман лъуразул агьлу данделъулев, гьобол хирияв дир хважаин Гайилги буго нужеде салам. Шагьаралъул хазина цӏунулев чи Эрастилги буго салам. Нижер вац Квартилги буго салам.


 

Кагътил ахиралда гьари-дугӏа
 
25Нужер божи-иман щулалъизабулев Аллагьасе рецц. Гьеб божи-иманалъул хӏакъалъулъин Рохалил хабаралъ бицунеб бугеб. Чанго гӏасруялъ балъгояблъун букӏарабги загьир гьабун, Гӏиса Масихӏил хӏакъалъулъ бицунеб буго дицаги+. 
26Аварагзабазул Тӏухьдуздасан загьирлъана гьанже гьеб балъголъи. Абадияв-даимав Аллагьасе бокьана киналго халкъазда гьеб лъазе ва мутӏигӏлъун гьез иман лъезе+. 
27Гӏиса Масихӏги рехсон, рецц гьабилин нилъеца гӏелму-гӏакълу камилав цо вугев Аллагьасе! Амин+.
 

 

 



* 9:13 Гӏис – Якъуб аварагасул кӏудияв вац.

* 9:33 Гьаниб «гамачӏ» кьун буго «Масихӏ» абураб магӏнаялда.

* 11:4 Багӏал – мажусиязул гьересиаллагь.

+ 9:33  Пётрил тӀоцебесеб кагъат 2:6-8, Румазухъе кагъат 10:11

+ 10:2 Чапарзабазул ишал 21:20

+ 10:3 Румазухъе кагъат 1:17, Румазухъе кагъат 3:21

+ 10:4 Мф. 5:17, Галатиязухъе кагъат 3:24

+ 10:5  Галатиязухъе кагъат 3:12, Филиппиязухъе кагъат 3:9

+ 10:7 Иоанние Аллагьас загьир гьарурал ишал 9:1

+ 10:9 Мф. 10:32, Лк. 12:8, Мк. 16:16, Чапарзабазул ишал 16:31

+ 10:11  Пётрил тӀоцебесеб кагъат 2:6, Румазухъе кагъат 9:33

+ 10:12 Чапарзабазул ишал 10:34-36, Румазухъе кагъат 3:29

+ 10:13  Чапарзабазул ишал 2:21

+ 10:14 Чапарзабазул ишал 8:31

+ 10:16  Ин. 12:38

+ 10:17 Галатиязухъе кагъат 3:2

+ 11:1  2 Кор. 11:22, Филиппиязухъе кагъат 3:5

+ 11:5  Румазухъе кагъат 9:27

+ 11:7 Румазухъе кагъат 9:31

+ 11:13 Чапарзабазул ишал 9:15, Румазухъе кагъат 15:16

+ 11:15 Лк. 15:24, Эфесиязухъе кагъат 2:1, Эфесиязухъе кагъат 2:5, Колоссиязухъе кагъат 2:13, Иоанние Аллагьас загьир гьарурал ишал 3:1

+ 11:17  Ин. 15:5

+ 11:21 1 Кор. 10:12

+ 11:30 Эфесиязухъе кагъат 2:2, Колоссиязухъе кагъат 1:21, Титихъе кагъат 3:3

+ 11:33  Колоссиязухъе кагъат 2:3,

+ 11:34  1 Кор. 2:16

+ 11:36 1 Кор. 8:6, Колоссиязухъе кагъат 1:16, ЖугьутӀазухъе кагъат 2:10, Пётрил кӀиабилеб кагъат 3:18, Эфесиязухъе кагъат 3:21

+ 12:1 Румазухъе кагъат 6:13

+ 12:2 Эфесиязухъе кагъат 5:17, Фессалоникиязухъе тӀоцебесеб кагъат 4:3, 2 Кор. 4:16, Эфесиязухъе кагъат 4:23

+ 12:3 Эфесиязухъе кагъат 3:2,

+ 12:4 1 Кор. 12:12-14, Эфесиязухъе кагъат 4:16

+ 12:5 1 Кор. 10:17, 1 Кор. 12:27, Эфесиязухъе кагъат 4:25

+ 12:6 Пётрил тӀоцебесеб кагъат 4:10, 1 Кор. 12:4

+ 12:7 1 Кор. 12:5

+ 12:8 Тимофейихъе тӀоцебесеб кагъат 5:17, 2 Кор. 9:7

+ 12:9 Пётрил тӀоцебесеб кагъат 1:22, Тимофейихъе тӀоцебесеб кагъат 1:5,

+ 12:10 Ин. 13:34, Пётрил тӀоцебесеб кагъат 1:22, Пётрил кӀиабилеб кагъат 1:7, Фессалоникиязухъе тӀоцебесеб кагъат 4:9, ЖугьутӀазухъе кагъат 13:1, Филиппиязухъе кагъат 2:3

+ 12:12 Лк. 18:1, Лк. 21:36, Эфесиязухъе кагъат 6:18, Колоссиязухъе кагъат 4:2, Фессалоникиязухъе тӀоцебесеб кагъат 5:17

+ 12:13 Румазухъе кагъат 15:25, 1 Кор. 16:1, Тимофейихъе тӀоцебесеб кагъат 6:18

+ 12:14  Мф. 5:44, Пётрил тӀоцебесеб кагъат 3:9

+ 12:15 1 Кор. 12:26

+ 12:16 Пётрил тӀоцебесеб кагъат 3:8, Филиппиязухъе кагъат 2:2

+ 12:17  Пётрил тӀоцебесеб кагъат 3:9, Фессалоникиязухъе тӀоцебесеб кагъат 5:15

+ 12:18 Мк. 9:50, 2 Кор. 13:11, Фессалоникиязухъе тӀоцебесеб кагъат 5:13

+ 12:19 ГӀакъилал рагӀаби 20:22, ЖугьутӀазухъе кагъат 10:30

+ 12:20  ГӀакъилал рагӀаби 25:21-22, Мф. 5:44, ГӀакъилал рагӀаби 25:21-22

+ 13:1 Пётрил тӀоцебесеб кагъат 2:13, Титихъе кагъат 3:1

+ 13:4 Пётрил тӀоцебесеб кагъат 2:14,

+ 13:7 Пётрил тӀоцебесеб кагъат 2:17, Мф. 17:27, Мф. 22:21, Мк. 12:17

+ 13:8  Ин. 13:34

+ 13:10 Ин. 14:15

+ 13:11 Эфесиязухъе кагъат 5:14

+ 13:12 Ин. 1:9, Ин. 8:12, Иоаннил тӀоцебесеб кагъат 2:8, Эфесиязухъе кагъат 5:8, Фессалоникиязухъе тӀоцебесеб кагъат 5:5, Эфесиязухъе кагъат 5:11, Эфесиязухъе кагъат 6:11, Фессалоникиязухъе тӀоцебесеб кагъат 5:8

+ 13:13 Фессалоникиязухъе тӀоцебесеб кагъат 4:12

+ 13:14 Галатиязухъе кагъат 3:27, Якъубил кагъат 4:1, Пётрил тӀоцебесеб кагъат 2:11, Румазухъе кагъат 7:23, Галатиязухъе кагъат 5:16, Галатиязухъе кагъат 5:24

+ 14:1 Румазухъе кагъат 15:1, 1 Кор. 8:9-11, 1 Кор. 9:22

+ 14:2  Тимофейихъе тӀоцебесеб кагъат 4:3

+ 14:3 Колоссиязухъе кагъат 2:16

+ 14:4 Мф. 7:1, Якъубил кагъат 4:11

+ 14:5 Галатиязухъе кагъат 4:10, Колоссиязухъе кагъат 2:16

+ 14:6 Мф. 15:36, 1 Кор. 10:30-31

+ 14:7 Румазухъе кагъат 6:2, Румазухъе кагъат 6:7, Галатиязухъе кагъат 5:24, Колоссиязухъе кагъат 3:3

+ 14:8 Пётрил тӀоцебесеб кагъат 4:2, Галатиязухъе кагъат 2:20, 2 Кор. 5:15, Филиппиязухъе кагъат 1:20

+ 14:9 Фессалоникиязухъе тӀоцебесеб кагъат 5:10

+ 14:10 Мф. 7:1, Лк. 6:37, 2 Кор. 5:10

+ 14:11  Филиппиязухъе кагъат 2:10-11

+ 14:12 Мф. 12:36, Мф. 25:19, Галатиязухъе кагъат 6:5

+ 14:13 Мф. 7:1

+ 14:14  Мк. 7:15-16, Чапарзабазул ишал 10:15, 1 Кор. 8:8

+ 14:15 1 Кор. 8:11

+ 14:17 Колоссиязухъе кагъат 2:16, ЖугьутӀазухъе кагъат 9:10, Галатиязухъе кагъат 5:22

+ 14:19 Тимофейихъе кӀиабилеб кагъат 2:22

+ 14:20 Титихъе кагъат 1:15, 1 Кор. 8:9-13

+ 15:1 Румазухъе кагъат 14:1, Галатиязухъе кагъат 6:2

+ 15:2 Филиппиязухъе кагъат 2:4-5

+ 15:3 Филиппиязухъе кагъат 2:5, Филиппиязухъе кагъат 2:8,

+ 15:4 Румазухъе кагъат 4:23-24

+ 15:5 Румазухъе кагъат 12:16

+ 15:9 Румазухъе кагъат 3:29,

+ 15:16 Чапарзабазул ишал 9:15, Румазухъе кагъат 11:13

+ 15:19 Чапарзабазул ишал 15:12, 2 Кор. 12:12

+ 15:20 1 Кор. 3:10-11

+ 15:22 Румазухъе кагъат 1:13, Фессалоникиязухъе тӀоцебесеб кагъат 2:18

+ 15:23 Чапарзабазул ишал 19:21

+ 15:25 Чапарзабазул ишал 24:17, 1 Кор. 16:3, 2 Кор. 9:1

+ 15:26 Чапарзабазул ишал 19:21, 2 Кор. 8:4

+ 15:27 1 Кор. 9:11

+ 15:31 2 Кор. 1:10-11, Фессалоникиязухъе кӀиабилеб кагъат 3:2

+ 15:32 Румазухъе кагъат 1:10

+ 15:33 2 Кор. 13:11, Филиппиязухъе кагъат 4:9, Фессалоникиязухъе тӀоцебесеб кагъат 5:23, Фессалоникиязухъе кӀиабилеб кагъат 3:16, ЖугьутӀазухъе кагъат 13:20

+ 16:1 Чапарзабазул ишал 18:18

+ 16:2 Филиппиязухъе кагъат 2:29

+ 16:3 Чапарзабазул ишал 18:2, 1 Кор. 16:19, Тимофейихъе кӀиабилеб кагъат 4:19

+ 16:5 Колоссиязухъе кагъат 4:15

+ 16:13 Мк. 15:21

+ 16:16 Пётрил тӀоцебесеб кагъат 5:14, 1 Кор. 16:20, 2 Кор. 13:13, Фессалоникиязухъе тӀоцебесеб кагъат 5:26

+ 16:17 Тимофейихъе тӀоцебесеб кагъат 6:3, Иоаннил кӀиабилеб кагъат 1:10

+ 16:18 Пётрил кӀиабилеб кагъат 2:3, Колоссиязухъе кагъат 2:4

+ 16:19 Румазухъе кагъат 1:8

+ 16:20 Румазухъе кагъат 15:33, Байб 3:15

+ 16:21 Чапарзабазул ишал 16:1

+ 16:25 Эфесиязухъе кагъат 1:9, Колоссиязухъе кагъат 1:26

+ 16:26 Колоссиязухъе кагъат 4:3-4

+ 16:27 Ягьудал кагъат 1:24-25







+ https://ibt.org.ru/ftpmirror/pub/ebook/AVR/AVR/Библиялъул__Tran.azw3

Агриппа– Гьерод Агриппал вас. Гӏага-шагарго 53–93 соназда гьев вукӏана Палестинаялъул цо бутӏаялъул кверщелчи. Балагье Гьерод.
 


 


Адам– Аллагьас тӏоцеве вижарав инсан. Гьесдасан ва гьесул лъади Хӏавадасан лъугьана дуниялалда киналго гӏадамал. Аллагьасул амру тӏубазабичӏел ва гьелдалъун мунагь гьабурал тӏоцересел гӏадамал ккола Адамги Хӏаваги.
 


 


Асия– Гьитӏинаб Азиялда (гьанжесеб Турциялда) букӏараб Рималъул империялъул вилаят.
 


 


Ассарий– Рималда хӏалтӏулеб букӏараб гӏисинаб гӏарац, динаралъул 1/16 бутӏа.
 


 


Барас– черхалда ругънал лъугьун, инсанасул гьан туризабулеб цӏакъ квешаб ва захӏматаб унти. Барасалъ унтарал гӏадамал хъублъарал чагӏилъун рикӏкӏунаан Мусал къануналъ ва диналъул агьлуялда гъорлъе риччалароан.
 


 


Беэлзебул– жундузул бетӏер, илбис.
 


 


Билгӏам– Муса аварагасул заманаялда вукӏарав сихӏручи. Жугьутӏазул тушбабилъун рукӏарал мугӏабиязул парччахӏ Балакица гьесда гьарана, сихӏруги гьабун, жугьутӏал хвезаризе вачӏайилан. Амма мугӏабиязухъе унаго нухда цо хӏикматаб хӏалкӏолъиялдалъун гьев чӏун хутӏана. Малаикас ва живго тӏад рекӏун вукӏараб хӏамица биччачӏо Билгӏамида Аллагь цо вукӏиналда божулеб жугьутӏазул халкъ хвезабизе. Амма хадусеб заманалда жугьутӏазда гьоркьор Билгӏамил хӏакъалъулъ тӏиритӏун рукӏана Аллагьасул диналъул тушман вукӏанин гьевилан харбал.
 


 


Бищунго кӏудияв кашиш– Иерусалималъул Мукъадасаб Рукъалъул бищунго кӏудияв кашиш вищулаан цо лъагӏалил болжалалда, ва гьес бетӏерлъи гьабулаан тӏадегӏанаб судалъе.
 


 


Бунямин– Якъуб аварагасул вас. Гьесдасан бачӏараб буго жугьутӏазул халкъалъул цо наслу.
 


 


Вавилон– гьанжесеб Гӏиракъалъул ракьалда букӏараб некӏсияб шагьар. Нилъер эраялде щвелелде 600 соналъ цебе вавилоналъулаз Ягьудия бахъун букӏана, щущазабун букӏана Иерусалим ва Мукъадасаб Рукъ. Ягьудиялъул гӏемерал гӏадамал 70 соналъ Вавилоналъул пачалихъалда асирлъуда хутӏана. «Инжилалъул» цо-цо бакӏазда «Вавилонлъун» рикӏкӏун буго, кидаялиго вавилоналъулалго гӏадин, батӏи-батӏиял мунагьазулъ къараб халкъалъ яшав гьабулеб букӏараб Рим.
 


 


Галилея– Гӏизраил пачалихъалъул севералда букӏараб ракь. Гӏиса Масихӏил заманаялда гьениб яшав гьабулеб букӏана жугьутӏаз ва цогидал халкъаз. Ягьудиялъул гӏадамаз галилеялдасел гӏад-хочӏие гьарулаан, гьел рикӏкӏунароан. Галилеялъул Назарет абураб гьитӏинабго шагьаралда кӏудияв гӏуна Гӏиса Масихӏ.
 


 


Гьабил– Адамилги Хӏавалги вас, Къабилил гьитӏинав вац. Къабилица Гьабил чӏвана гьесдехун ккараб жахӏда сабаблъун.
 


 


Гӏадамил Лъимер– жугьутӏазул мацӏалда гьелъул магӏна буго «инсан, гӏадан, чи». Даниял аварагасул Тӏехьалда рехсон буго Масихӏ вукӏине вугин Гӏадамил Лъимер. Масихӏ Гӏисацаги жиндирго хӏакъалъулъ абулеб буго жив Гӏадамил Лъимер вугилан.
 


 


Гьарун– Муса аварагасул кӏудияв вац. Некӏсиял жугьутӏазе амруял Аллагьас Мусахъе кьураб мехалда, Гьарун тӏамуна гьес тӏоцевесев кашишлъун. Къануналъул бихьизабиялда рекъон, Гьарунил наслуялъул рукӏине кколаан киналго кашишзаби.
 


 


Гьерод– «Инжилалда» рехсон вуго гьеб цӏар бугев лъабго чи. «Матфейица бицараб Рохалил хабаралда» тӏоцеве рехсарав Гьерод вукӏана Ягьудиялъул парччахӏ. Кӏиабизе рехсарав Гьерод Антипа вукӏана Галилеялъул хан (тӏоцевесев Гьеродил вас). «Чапарзабазул ишазда» 12-абилеб бетӏералда рехсарав Гьерод Агриппа вукӏана дов Гьерод Антипал вацасул вас, нилъер эраялъул тӏоцебесеб гӏасруялъул 41-абилеб соналъ Ягьудиялъул хан.
 


 


Давуд– некӏсияб Гӏизраилалъул кӏудияв парччахӏ ва авараг. Гьес яшав гьабуна нилъер эраялде щвелелде анцӏабилеб гӏасруялда, Гӏиса Масихӏ гьавилелде азарго соналъ цебе.
 


 


Динар– Рималъул империялда хьвадулеб букӏараб гӏарцуда цӏар. Гьелъул къимат бащалъулаан цо къоялъ хӏалтӏун щолеб мухьалда.
 


 


Диниял гӏалимзаби– Мусал къанун рагӏа-ракьанде щун лъалел ва жугьутӏазда гьеб малъулел гӏадамал.
 


 


Диргьам– греказул гӏисинаб гӏарац, гӏага-шагарго гьеб бащалъулаан цо динаралда.
 


 


Забулон ва Нафталим– Якъуб аварагасул васал. Гьездасан рачӏарал руго Гӏизраилалъул северияб рахъалда, Галилеялъул хӏорил рагӏалда яшав гьабун рукӏарал жугьутӏазул кӏиго наслу.
 


 


Забур– 150 динияб кечӏалдасан гӏуцӏараб тӏехь. Гьезул гӏемерисел Давуд аварагас гьарураллъун рикӏкӏуна.
 


 


Зина– «Инжилалда» гьаб рагӏи кьун буго рос-лъади цоцазе хилиплъи абураб магӏнаялда.
 


 


Ибрагьим– гӏарабиязулги жугьутӏазулги умматалъул бетӏер, Аллагь цо вукӏиналде тӏоцеве кантӏарав авараг, Исхӏакъ аварагасул эмен.
 


 


Илагьияб Рухӏ– Аллагьасдасан бачӏунеб гӏадамал битӏараб нухде рачунеб гьел рацӏцӏалъизарулеб къуват. «Инжилалда» «Илагьияб Рухӏ» живго Аллагьлъун рикӏкӏун буго.
 


 


Иляс– Гӏизраилалъул халкъалде витӏарав ва гьересиаллагьзабазе лагълъи гьабиялде данде къеркьарав кӏудияв авараг. Аллагьас гьев чӏагого зобалазде восана. Жугьутӏал ралагьун чӏун рукӏана Масихӏ вачӏиналъул хабар бицине гьев ракьалде тӏадвуссиналъухъ.
 


 


Исхӏакъ– жугьутӏазул умматалъул бетӏерлъун рикӏкӏунев авараг. Гьев вукӏана Ибрагьимилги Саратилги вас, Гӏисилги Якъубилги эмен.
 


 


Ишая– нилъер эраялде щвелелде анкьабилеб гӏасруялда Ягьудиялда вукӏарав кӏудияв авараг.
 


 


Кашиш– Иерусалималъул Мукъадасаб Рокъоб динияб хъулухъ гьабулев чи.
 


 


Къабил– Адамилги Хӏавалги цӏикӏкӏарав вас, Гьабилил вац. Жахӏда ккун гьес жиндирго вац Гьабил чӏвана.
 


 


Къайсар– Рималъул парччахӏ, император.
 


 


Къанун– балагье: Мусал къанун.
 


 


Къотӏи– «Инжилалда» гьеб ккола тӏоцебе Нухӏ аварагасулгун, хадуб Ибрагьим аварагасулгун, ахиралдаги, Муса авараг гьоркьов ккун, жугьутӏазул тӏолабго халкъалъулгун Аллагьас гьабураб «Некӏсияб къотӏи». Гӏисаца абулеб буго жиндир хвел кколин Аллагьасдаги гьесде иман лъураб халкъалдаги гьоркьоб «Цӏияб къотӏиялъул» байбихьилъун.
 


 


Легион– Рималда 6000 рагъухъанасдасан гӏуцӏараб бо.
 


 


Лепта– бищунго гӏисинаб пахьул гӏарац, динаралъул 1/128 бутӏа.
 


 


Лъадалъ ччун рахъи– гьеб букӏана мунагьал чуризе ва кантӏун Аллагьасде руссине гьабулеб динияб гӏадат.
 


 


Магъало бакӏарулел чагӏи– Рималъул къайсарасул хазинаялъе халкъалъухъа магъало бакӏаризе тарал гӏадамал, гьединлъидал жугьутӏазе гьел рокьулароан; къайсарасе магъало бакӏариги рикӏкӏунаан хӏакъ батулеб ишлъун.
 


 


Мажусиял– гӏемерал «аллагьзабазде» иман лъурал ва Мусал къанун босичӏел гӏадамал.
 


 


Масихӏ (Христос)– Аллагьас витӏилин рагӏи кьун букӏарав абадияв Парччахӏ.
 


 


Мукъадасаб рукъ– Иерусалималда букӏараб аслияб динияб рукъ (Храм, Байтулмукъадас). Гӏицӏго гьениб гурони къурбан хъвезе изну букӏинчӏо.
 


 


Муса– Гӏизраилалъул цӏакъго кӏудияв авараг. Гьес цевехъанлъи гьабуна Аллагьас Гӏизраилалъул халкъ Мисриялдаса къватӏибе бачунеб мехалда. Аллагьас Мусахъе кьуна Къанун.
 


 


Мусал къанун– Муса аварагасде Аллагьас рещтӏарал гӏемерал амруял ва жугьутӏаз чара гьечӏого цӏунизе кколел, гьезул гӏумруялъул киналго рахъал рихьизарулел гӏадатал.
 


 


Некӏсияб къотӏи– балагье: Къотӏи.
 


 


Ниневия– некӏсияб ва гучаб Ассирия пачалихъалъул тахшагьар. Юнус аварагасул хӏакъалъулъ тӏехьалда бицунеб буго, мунагьаздаса инкар гьабун ва рекӏекълъун, битӏараб нухде руссинчӏони, шагьар щущазабизе бугилан гьелъул халкъалда бицине Аллагьас гьев Ниневиялде витӏанин абун. Юнус аварагасул вагӏзаялъ Ниневиялъул халкъ кантӏизабуна, гьезул шагьарги щущазабичӏого хутӏана.
 


 


Пасха– Мисриялда лагълъиялде ккун рукӏарал жугьутӏал, Аллагьасул цӏоб лъун, зулмуялдаса тархъанлъараб заман ракӏалде щвезабун, щибаб соналъ ихдал гьез тӏобитӏулеб кӏудияб байрам.
 


 


Пилат Понтий– Гӏиса Масихӏил заманаялда Рималъул императорас Ягьудиялде витӏун вукӏарав сардар.
 


 


Рим– Италиялъул шагьар, кӏудияб империялъул тахшагьар. Гӏиса Масихӏил заманаялда гьеб империялде гьоркьоре унаан Средиземнияб ралъдал рагӏаллъабазда рукӏарал гӏемерал улкаби.
 


 


Саддукеял– жугьутӏазул бечедал гӏадамазги диниял бутӏрузги гӏуцӏараб цо хасаб мазгьабалъул гӏадамал. Гьез бетӏерлъи гьабулаан диниялги сиясиялги ишазе, тӏадегӏанаб судалда гьоркьорги гӏемерисел гьел рукӏунаан. Мусал къануналде гурони, гьесдаса хадур рахъарал цогидал аварагзабазул Тӏухьдузде иман лъолароан саддукеяз.
 


 


Самариял (Самариялъул халкъ)– Ягьудиялдаги Галилеялдаги гьоркьоб букӏараб Самария вилаяталъул гӏадамал. Гьел божулаан Аллагь цо вукӏиналда, амма жугьутӏазул къануналъул цо-цо рихьизариял къабул гьарулароан. Гьеб сабаблъун кӏиябго халкъалъул рагӏи дандеккунгутӏи букӏана, хӏатта цоцазда аскӏор гӏодор чӏун самариявги жугьутӏавги квана-гьекъей мунагьлъун рикӏкӏунаан.
 


 


Сардар– жиндирго кверщаликь ругел вилаятазда Рималъул къайсарас тарав бетӏер.
 


 


Сарат– Ибрагьим аварагасул лъади. Херлъизегӏан лъимер гьабичӏого хутӏун йикӏарай гьелъ, Аллагьасул хӏалкӏолъиялдалъун, Ибрагьимие вас – Исхӏакъ гьавуна.
 


 


Синагога– какал разе ва Таврат (Мусаде рещтӏараб тӏехь) цӏализе жугьутӏал данделъулеб рукъ.
 


 


Содом ва Гоморра– Аллагьасул ццин бахъун щущазарурал шагьарал. Гьел рукӏана Хвараб ралъдал рагӏалда.
 


 


Сулайман– Давуд аварагасул вас, кӏудияв гӏакъил, парччахӏ ва авараг. Иерусалималда Мукъадасаб Рукъ гьес бан букӏана.
 


 


Таврат– «Некӏсияб Къотӏиялъул» тӏоцебесеб щуго тӏехь. Тавратилан абула Мусал къануналдаги.
 


 


Талант– бацӏцӏадаб гӏарцул 30 кг – 6000 диргьам.
 


 


Тӏадегӏанаб суд– Иерусалималъул халкъалда гьоркьоб хӏукму къотӏулеб бищунго кӏудияб идара.
 


 


Фарисеял– Мусал къанунги умумузул гӏадатги цӏуниялъе цӏакъго хӏаракат бахъулел гӏадамаздасан Ягьудиялда гӏуцӏараб ва къадру-къимат цӏикӏкӏараб динияб мазгьабалъул гӏадамал.
 


 


Хӏава– дуниялалда тӏоцее йижарай чӏужугӏадан, Адамил лъади.
 


 


Цӏияб къотӏи– балагье: Къотӏи.
 


 


Чапар– Гӏиса Масихӏил бищунго цересел 12 муридаздасан цояв. Чапарилан абулаан, Гӏисал амруялда рекъон, Рохалил хабар дуниялалда тӏибитӏизабизе тӏаде босарав бокьарав муридасдаги.
 


 


Шамат– Мусал къануналда рекъон, шамат къоялъ кинаб букӏаниги хӏалтӏи гьабизе гьукъула. Хӏалхьи-рахӏаталъе ва Аллагьасе тӏагӏаталъе кьураб къо бугилан рикӏкӏуна гьеб жугьутӏаз.
 


 


Юсуп– Якъуб аварагасул 12 васазул цояв. Вацаз гьев Мисриялде лагълъун вичана, амма гьенив Аллагьас кӏодо гьавун, тӏолабго Мисриялъул кверщелчилъун вахъана.
 


 


Ягьудия– Палестинаялъул югалда букӏараб пачалихъ. Гьелъул тахшагьар кколаан Иерусалим. Гӏиса Масихӏил заманаялда Рималъул кверщаликь букӏана гьеб. Тӏоцебе гьениб яшав гьабун рукӏана Якъубил вас Ягьудал наслуялъул жугьутӏал. Ягьудал наслуялъул вукӏана кӏудияв парччахӏ ва авараг Давудги Давудил кьибилалъул чи Гӏиса Масихӏги.
 


 


Якъуб– Ибрагьимил васасул – Исхӏакъил – вас, Гӏисил вац. Якъубил 12 васасдасан лъугьун рукӏана жугьутӏазул халкъалъул анцӏила кӏиябго наслу.

